
Ati si angẹli ijọ ni Filadẹlfia kọwe: Nnkan wọnyi ni Ẹni Ti o jẹ Mimọ ni wi, Ẹni Ti i ṣe Olootọ, 
Ẹni Ti o ni Kọkọrọ Dafidi, Ẹni Ti o ṣi, ti ko si ẹni ti yoo tì; ẸniTi o si tì, ti ko si ẹni ti yoo ṣi.

Emi mọn iṣẹ rẹ:kiyesi i, Mo gbe ilẹkun ti o ṣi kalẹ niwaju rẹ, ti ko si ẹni ti o lee ti i; pe iwọ ni 
agbara diẹ, iwọ si pa Ọrọ Mi mọ, iwọ ko si ṣẹ Orukọ Mi.

Kiyesi i, Emi o mu awọn ti Sinagọgu Satani, awọn ti wọn n wipe Juu ni awọn, ti wọn ki si i ṣe 
bẹẹ, ṣugbọn ti wọn n ṣeke; kiyesi i, Emi o mu ki wọn wa wolẹ niwaju ẹsẹ rẹ, ki wọn si mọ pe 
Emi ti fẹ ọ.

Nitori ti iwọ ti pa Ọrọ suuru Mi mọ, Emi pẹlu yoo pa ọ mọ kuro ninu wakati idanwo ti n bọwa 
de ba gbogbo aye, lati dan awọn ti n gbe ori ilẹ aye wo.

Kiyesi i, Emi n bọ nisisinyi: di eyi ti iwọ ni mu ṣinṣin, ki ẹnikẹni ki o maṣe gba ade rẹ.

Ẹni ti o ba ṣẹgun, oun ni Emi o fi ṣe ọ̀wọ́n ninu tẹmpili Ọlọrun Mi, oun ki yoo si jade kuro 
nibẹ mọ: Emi o si kọ Orukọ Ọlọrun Mi si i lara, ati Orukọ Ilu Ọlọrun Mi, Ti i ṣe Jerusalẹmu 
Titun, Ti o n ti Ọrun sọkalẹ lati ọdọ Ọlọrun Mi wa, ati Orukọ titun ti Emi Tikarami.

Ẹni ti o ba ni eti, ki o gbọ oun ti Ẹmi n sọ fun awọn ijọ.“

FILADẸLFIA

Filadẹlfia wa ni ila-oorun gusu Saadi ni bi ibusọ marun-un-dinlọgọrin si i. Oun ni ilu ti o pọwọle ilu ti o tobi 
julọ ni Lidia. A tẹ ẹ do sori ọpọlọpọ oke ni agbegbe kan ti a mọ daradara fun gbingbin ajara waini. Owo ẹyọ rẹ 
ni aworan ori Bacchus ati ti Baccante kan (àwòrò obinrin ti Bacchus). Ninu awọn olugbe ilu naa ni awọn Juu, 
awọn Juu ti wọn ti di Kristẹni ati awọn abọriṣa ti o di onigbagbọ ninu Kristi. Ìṣẹ́lẹ̀ pupọ yọ ilu naa lẹnu; sibẹ ilu 
yii ni o pẹ julọ ninu awọn ilu mejeeje ti Iwe Ifihan. Nitootọ ilu yii ṣi wa titi fi di oni-oloni, ti a n pe ni ede Turkey ni 
Alasehir tabi ilu Ọlọrun.

Aworan oriṣa tio wa ni ara awọn owo ẹyọ wọn fihan wi pe Bacchus ni oriṣa ti wọn n sin ni ilu naa. 
Bacchus yii ni Ninọsi tabi Nimurọdu. Oun ni, “ẹni ti a dárò”; bi o tilẹ jẹ wi pe ọpọlọpọ wa ma n ro nipa rẹ gẹgẹ 
bi oriṣa fun ariya ati imuti-para.

Òye nla ni eyi mu wa si inu ọkan wa. Owo ẹyọ kan ni yii ti o ni oriṣa ni oju kan ati aworo obinrin tabi wolii 
obinrin ni oju keji. Ta owo ẹyọ kan soke. Njẹ oju ti o fi lelẹ ṣe pataki bi? Rara o, owo ẹyọ kan naa ṣi ni. Ẹsin 
Jesu ati Maria ti awọn ara Roomu ni yii.

Ṣugbọn a ko ronu nipa Roomu nikan. O ti o, ki i ṣe agbere nla nì nikan ni o wa. Lai si aniani, oun nikan 
kọ; nitori nipasẹ awọn agbere rẹ o ti di iya. Oun ati awọn ọmọ-obinrin rẹ ti di irú owo ẹyọ kan naa. Ni oju owo 
ẹyọ kan wọn ti gbe ẹsin Jesu kalẹ, ni oju keji ni aworo obinrin tabi wolii obinrin wa, ti n kọ awọn ẹkọ-kẹkọ, 
awọn adamọ ati awọn igbagbọ-ìdákọ́ọ́nkọ́ ti ara rẹ, ti o si n tà wọn fun awọn eniyan fun igbala; ti o takú wi pe 
oun, ani oun nikanṣoṣo ni oun ni imọlẹ otitọ naa.

Ohun ti o ṣe pataki ni lati mọn wi pe owo ẹyọ naa jẹ ami idanimọ fun igba ijọ yii. Nitori, ati iya ati awọn 
ọmọ-obinrin rẹ n fi owo ra ijọba Ọrun. Ki i ṣe Ẹjẹ Jesu mọ, ṣugbọn owo ni o ku ti wọn n lo. Ki i ṣe Ẹmi Ọlọrun 
bikoṣe owo ni agbara ti n fun wọn ni okun lati tẹsiwaju. Oriṣa aye yii (Mamoni) ti fọ wọn loju.

Ṣugbọn ibaṣepọ wọn pẹlu iku ti fẹrẹ dopin, nitori pe ni igba ijọ yii ni Ẹmi n kigbe wi pe, “Woo, Mo n bọ 
kankan”. Bẹẹ ni, Jesu Oluwa, Maa bọ kankan!

IGBA IJỌ NAA

Igba Ijọ Filadẹlfia bẹrẹ ni 1750, o si pari ni bii 1906. Nitori itumọ orukọ ilu yii, a pe igba ijọ yii ni Igba Ijọ Ifẹ 
Ara, nitori Filadẹlfia tumọ si, “Ifẹ awọn ara”.

OJIṢẸ-OHUN-ỌLỌRUN

Lai ṣiyemeji, ojiṣẹ-Ohun-Ọlọrun si igba ijọ yii ni Johanu Wesley. A bí Johanu Wesley ni Epworth ni ọjọ 
kẹtadinlogun oṣu kẹfa ọdun 1703, oun si jẹ ọkan ninu awọn ọmọ mọkandinlogun ti Susana Wesley bi fun 
Samuẹli Wesley. Baba rẹ jẹ alufaa ninu Ijọ England; ṣugbọn a fẹrẹ lee sọ lai ṣiyemeji wi pe iyipada Johanu si 
ẹsin jẹ nitori igbe-aye ti o kun fun apẹẹrẹ rere ti iya rẹ gbe ju ẹkọ-ẹsin-aye ti baba rẹ kọ ni ile ẹkọ-Bibeli lọ. 
Johanu jẹ ọjọgbọn ti o jafafa pupọ. Nigba ti o wa ni Oxford ni oun ati Charles di ara ẹgbẹ kan ti o gbagbọ wi 
pe ijọsin ti n fi otitọ han gẹgẹ bi igbesi-aye dara ju fifi ẹkọ-igbagbọ ṣe oṣuwọn igbe-aye lọ. Wọn kọ awọn iṣẹ 
igbagbọ kan silẹ gẹgẹ bi fifi ọọrẹ fun alaini, bíbẹ awọn alaisan ati awọn ẹlẹwọn wo. Nitori eyi, a pe wọn ni 
Mẹtọdisti, ati awọn orukọ ifi-ni-ṣẹlẹya bẹẹ. Wayi o, iran ti Johanu ni ninu otitọ wi pe awọn eniyan orilẹ-aye nilo 
ẹsin tobi lọkan rẹ to bẹẹ gẹẹ ti o fi lọ si ilẹ-Amẹrika (Georgia) gẹgẹ bi akiri-waasu láàárín awọn ẹya India. 
Nigba ti o n lọ, o ri i wi pe ọpọlọpọ ninu awọn ero inu ọkọ-oju-omi ti oun wọ jẹ ara Moravia. Iwa tutu, alaafia, 
ati igboya wọn ninu ohun gbogbo jọ ọ loju gidigidi. Bi o tilẹ jẹ wi pe awọn iṣẹ rẹ ni Georgia kun fun isẹ-ra-ẹni 
ati iṣẹ takun-takun lọpọ-lọpọ, pabo ni gbogbo rẹ jasi. O pada si Ilẹ Gẹẹsi o n kigbe wi pe, “Mo lọ si Amẹrika 
lati jeere ọkan awọn ẹya India fun Oluwa, Haa, tani yoo yi emi paapaa ni ọkan pada”?

Nigba ti o pada si ilu London o tun pade awọn ara Moravia wọnyi. Peteru Boehler ni o fi ọna igbala han 
an. A tun un bi ni tootọ, eyi ti o mu ki Charles arakunrin rẹ rẹwẹsi, ki o si binu gidi-gidi, nitori wi pe ko ye e bi 
eniyan ti o jẹ olufọkansin bi Johanu ṣe lee sọ wi pe igbesi aye oun tẹlẹ-tẹlẹ ri kò tọ́ niwaju Ọlọrun. Ṣugbọn ko 
pẹ ko jinna lẹyin eyi ti oore-ọfẹ gba Charles paapaa la.

Wesley wa bẹrẹ si i waasu Ihinrere ninu awọn ijọ naa ni ilu London ni ibi ti o ti ni anfani lati waasu Ọrọ 
Ọlọrun tẹlẹ ri; ṣugbọn lai pẹ jọjọ wọn le e jade. Ni akoko yii ni ọrẹ rẹ atijọ kan, George Whitefield ran an lọwọ 
nigba ti o pe Johanu lati wa ran oun lọwọ lati wa maa ṣe iwaasu ita-gbangba ni ibi ti awọn ẹgbẹlẹgbẹ ti n feti 
si Ọrọ Ọlọrun. Ni ibẹrẹ, Wesley ko gbagbọ wi pe oun lee waasu ni ita-gbangba, dipo labẹ òrùlé, ṣugbọn 
nigba ti o ri ogunlọgọ eniyan ti n wọ́ wa ati iṣẹ ihinrere ninu agbara Ẹmi Mimọ, o fi tọkantọkan gba iru iwaasu 
bawọnyi.

Laipẹ iṣẹ naa búrẹ́kẹ́ to bẹẹ ti o fi bẹrẹ si rán ọpọlọpọ awọn ọmọ-ijọ jade lati waasu Ọrọ Ọlọrun. Eleyi 
dabi eyi ti o ṣẹlẹ ni Pẹntikọsti nigba ti Ẹmi Mimọ gbe awọn eniyan dide pẹlu agbara ni iṣẹju-akan lati waasu 
Ọrọ Ọlọrun.

Atakò oni jagidijagọn nla dide lodi si iṣẹ rẹ, ṣugbọn Ọlọrun duro ti i. Awọn iṣẹ agbara Ẹmi Mimọ fi arahan 
gidigidi ati ni ọpọlọpọ igba ni Ẹmi idanilẹbi maa n wa si ọkan awọn eniyan to bẹẹ gẹẹ ti wọn ko ní ní okun ninu 
mọ, ti wọn yoo si dìgbò lulẹ, ti wọn yoo si maa kigbe pẹlu ibanujẹ nla nitori ẹṣẹ wọn.

Wesley jẹ ọkunrin ti agbara rẹ ko ṣe e fẹnu sọ. Oun funrarẹ sọ wi pe oun ko lee ranti igba kan ri ti 
irẹwẹsi-ọkan ba oun fun iṣẹju mẹẹdogun pere lati igba ti a ti bi oun. Ko sun kọja wakati mẹfa loojọ ri; o fẹrẹ jẹ 
wi pe ni gbogbo igba ọjọ iṣẹ-iriju-iwaasu rẹ ni o maa n tete jí ki o lee bẹrẹ si i waasu ni aago marun-un 
owurọ; o si maa n waasu to ẹẹmẹrin lojojumọ, eyi ti yoo fi jẹ wi pe láàárín ọdun kan yoo ti wa ju ẹgbẹrin 
iwaasu lọ.

O rin ọpọlọpọ ẹgbẹrun ibusọ gẹgẹ bi ti awọn akiri-waasu rẹ ti n waasu lati ile de oko. Nitootọ, Wesley n 
rin to ẹgbẹrun mẹrin ati aabọ ibusọ ni ọdọọdun lori ẹṣin.

Onigbagbọ ninu agbara Ọlọrun ni, o si gbadura fun awọn alaisan pẹlu igbagbọ nla, o si ni ọpọlọpọ 
abayọri ti o yanilẹnu.

Ni ọpọlọpọ ipade rẹ a ri ifarahan awọn ẹbun Ẹmi Mimọ.

Wesley kò lọwọ si ijọ ti o fi eniyan-ṣe-adari-dipo-Ẹmi Mimọ. Awọn ẹgbẹ ati ọgba rẹ da “Ẹgbẹ Isọkan” kan 
silẹ, awọn ọmọ ẹgbẹ ti o jẹ “ẹgbẹ awọn eniyan ẹni-iwa-bi-Ọlọrun, ti n si n ṣe afẹri agbara iwa-bi-Ọlọrun, ti n 
sowọpọ lati jumọ gbadura, ati lati gba Ọrọ Ọlọrun fun igba-ni-niyanju ati lati jẹ olutọju ọmọ-ẹnikeji ẹni ninu ifẹ, 
ki wọn ba lee ran ara wọn lọwọ lati ṣe iṣẹ igbala wọn ni aṣeyọri”. Ohun kan ti awọn ti yoo di ọmọ-ẹgbẹ gbọdọ 
ṣe ni wi pe wọn ni lati jẹ ara awọn eniyan, “Ti o ni ifẹ lati sa kuro ninu ibinu ti n bọ; ki a si gba wọn la kuro ninu 
ẹṣẹ wọn”. Bi ọjọ ṣe n gun ori ọjọ, wọn ṣe awọn ofin kan ti o le, lati ko ara wọn ni ijanu fun anfaani ọkan wọn. 
Wesley mọn wi pe lẹyin iku oun, o ṣeeṣe ki ẹgbẹ naa kọ idari Ẹmi Mimọ silẹ, Ẹmi Ọlọrun naa yoo si fi wọn 
silẹ si inu oku ẹsin wọn lasan. O tilẹ fi igba kan sọ wi pe oun ko bẹru pe orukọ Metọdisti yoo parẹ kuro lori ilẹ 
aye, ṣugbọn oun bẹru wi pe Ẹmi Ọlọrun lee fi wọn silẹ.

Ni igba ọjọ aye rẹ, o ni anfani lati kó ọpọlọpọ ọrọ̀ jọ, ṣugbọn ko ṣe bẹẹ. Gbolohun ti o fẹran julọ lati maa 
sọ nipa owo ni wi pe, “Ni gbogbo owo ti o ba lee ní, fi gbogbo owo ti o ba lee fi pamọ pamọ, ki o si fi gbogbo 
owo ti o ba lee fi funni funni”. Ohun iyalẹnu pupọ ni yoo jẹ fun Welsey lati pada de ki o si ri ijọ aladamọ ti n jẹ 
orukọ Metọdisti loni. Wọn jẹ ọlọrọ, ani ọlọrọ tabua, ṣugbọn igbesi-aye ati agbara Johanu Wesley ko  si  nibẹ

mọ.

A gbọdọ fi ẹnu ba a wi pe Wesley ko ni ifẹ lati gbe iṣẹ-iriju-iwaasu rẹ lori ifi-ẹkọ-adamọ-rọpo-Ọrọ Ọlọrun 
tabi lori ẹgbẹ ẹlẹsin. Bi o tilẹ jẹ wi pe arminian, ani (awọn ti o gbagbọ ninu iṣẹ ọwọ ẹni bi ọna si igbala) ni 
Wesley ninu igbagbọ rẹ, ko fẹ ya ara rẹ si ọtọ kuro lọdọ awọn ará nitori ẹkọ igbagbọ. Ọmọ ẹyin Jakọbu 
daradara ni o jẹ: nitori wi pe o gbe ẹri Iye Ainipẹkun rẹ lori igbagbọ ati iṣẹ-rere, tabi gbigbe igbe aye Ọrọ 
Ọlọrun, ju gbigba ẹkọ-adamọ tabi ẹkọ-kẹkọ kan lasan lọ.

Johanu Wesley jẹ ọmọ ọdun mejindinlaadọrun nigba ti o kú, lẹyin igba ti o ti sin Ọlọrun ju bi ọpọlọpọ 
eniyan ṣe lee gboya lati lero wi pe awọn lee sin Ọlọrun to.

IFI-ARA-ẸNI-HAN

Ifihan 3:7,

“Ati si angẹli ijọ ni Filadẹlfia kọwe: Nnkan wọnyi ni Ẹni Ti o jẹ mímọ́ nì wi, Ẹni Ti i ṣe Olootọ, 
Ẹni Ti o ni kọkọrọ Dafidi, Ẹni Ti o ṣí, ti ko si ẹni ti yoo ti i; Ẹni Ti o si tì, ti ko si ẹni ti yoo ṣi”.

Awọn ọrọ wọnyi dara pupọ. Ìró wọn ni agbara, o jẹ ohun ti o mu inu eniyan dun lati mọn wi pe a lee ri 
gbogbo awọn iwa daradara wọnyi ninu ẹnikan. Tani o gbọdọ dá àbá lati sọ awọn nnkan wọnyi nipa ara rẹ 
bikoṣe Jesu Kristi Ọba Ogo? Mo gbagbọ wi pe ọna lati ni oye ohun ti ọkọọkan awọn àpólà-gbólóhùn apejuwe 
ologo wọnyi jẹ gẹlẹ wa ninu ẹsẹ kẹsan,

“Kiyesi i, Emi o mu awọn ti sinagọgu Satani, awọn ti wọn wi pe Juu ni awọn, ti wọn ki i si i ṣe 
bẹẹ, ṣugbọn ti wọn n ṣeke; kiyesi i, Emi o mu ki wọn wa wolẹ niwaju ẹsẹ rẹ, ki wọn si mọn pe 
Emi ti fẹ ọ”.

Mo ni ẹsẹ yii ni ọna lati mọn itumọ awọn àpólà-gbólóhùn wọnni, nitori wi pe o n sọrọ nipa awọn ọmọ 
Juu, awọn ti wọn ti maa n sọ lati igba de igba wi pe awọn nikan ṣoṣo ni ọmọ Ọlọrun. Wọn kan Jesu Oluwa 
mọ agbelebu, wọn si pa A. Iṣẹ ibi wọn mu ẹjẹ ara wọn wa si ori ara wọn fun ọpọlọpọ ọgọrun ọdun. Gbogbo 
eleyi ṣẹlẹ nitori wi pe wọn kọ Jesu gẹgẹ bi Mesaya wọn, Ti o si jẹ wi pe Ẹni Ti o jẹ ni yii ni tootọ. Loju wọn 
Oun kọ ni Ẹni naa Ti n bọwa, tabi Ọmọ Dafidi; loju wọn Bẹlsebubu ni, tabi alaiṣododo kan ti o yẹ fun iparun. 
Ṣugbọn ko ri bẹẹ. Immanuẹli gan-an ni. Ọlọrun Ti o fi ara han bi eniyan. Mesaya ni nitootọ. Dajudaju bi o ṣe ri 
ni igba naa gan an ni O ṣe fi ara Rẹ han bayi. Oun niyẹn, JESU KRISTI KAN NAA-Jesu Kristi, ọkan lana, loni 
ati titi ayeraye. Ẹni Mimọ kan naa Ti o wa ni aarin awọn ọpa fitila ni Jesu kan naa Ti o rin ni eti bebe Galili, Ẹni 
Ti o mu alaisan ni arada, Ẹni Ti o ji oku dide, ati Ẹni Ti a kan mọ agbelebu, Ti a si pa lẹyin gbogbo awọn eri ti 
a ko lee sẹ́. Ṣugbọn O jinde, O si joko ni Ọwọ Ọtun Ọlanla ni Oke.

Awọn Juu ko pe E ni Ẹni Mimọ ni igba naa. Wọn ko pe E ni Ẹni Mimọ bayi. Ṣugbọn Oun ni ẸNI MIMỌ 
naa.

Orin Dafidi 16:10,

“Nitori Iwọ ki yoo fi Ọkan Mi silẹ ni ipo-oku; bẹẹni Iwọ ki yoo jẹ ki Ẹni Mimọ Rẹ ki o ri 
idibajẹ”.

Wọn n ṣe afẹri òdodo nipa ofin, wọn si kuna patapata nitori nipa ofin a ko lee da ẹnikẹni ni àre. Nipa ofin 
a ko lee sọ ẹnikẹni di mimọ. Iwa mimọ jẹ ti Oluwa.

Kọrinti Kin-in-ni 1:30,

“Ṣugbọn nipasẹ Rẹ ni ẹyin wà ninu Kristi Jesu, Ẹni Ti Ọlọrun fi ṣe ọgbọn, ati ododo, ati 
isọdi-mimọ, ati idande fun wa.”

Korinti Keji 5:21b,

“...ki awa lee di ododo Ọlọrun ninu Rẹ”.

Gba Kristi, kí o là, tabi ki o kọ Ọ, ki o si ṣegbe.

Wọn ṣegbe nitori wọn kọ Ọ.

Awọn eniyan igba ijọ naa ṣe aṣiṣe kan naa ti awọn eniyan ọjọ oni paapa n ṣe. Gẹgẹ bi awọn Juu ṣe fi ori 
pamọ si abẹ ijọsin sinagọgu, bẹẹ gẹlẹ ní Igba Ijọ Filadẹlfia awọn eniyan yii fi ori pamọ si abẹ ijọ. Dídi ọmọ ijọ 
kọ́ ni o ṣe pataki. Iye kò si ninu ijọ. Ninu Kristi ni Iye wa. “Eyi ni ẹri naa pe Ọlọrun ti fun wa ni Iye Ainipẹkun, Iye 
naa si n bẹ ninu Ọmọ Rẹ. Ẹni ti o ni Ọmọ ni Iye, ẹni ti ko ni Ọmọ, ko ni Iye”. Ẹmi Mimọ ni n sọ eniyan di 
mimọ. Ẹmi Iwa mimọ Ti o ji Jesu dide kuro ninu oku ni o n gbe inu wa, Ti si n sọ wa di mimọ pẹlu iwa mimọ

Rẹ.

Oun ni O duro yẹn. ẸNI MIMỌ NAA. A o si duro pẹlu Rẹ, a o wọ wa ni aṣọ ododo Rẹ, iwa mimọ Rẹ yoo 
si sọ wa di mimọ.

Igba ijọ yii ni igba ijọ kẹfa. Ni oju Ọlọrun akoko ti n lọ si opin. Laipẹ Oun yoo maa pada bọ. Laipẹ igbe naa 
yoo jade bi O ṣe n bọ wi pe,

“....Ati ẹni ti i ṣe ẹlẹgbin, ki o maa ṣe ẹlẹgbin n ṣo: ati ẹni ti i ṣe olododo, ki o maa ṣe 
olododo n ṣo: ati ẹni ti i ṣe mimọ, ki o maa ṣe mimọ n ṣo”.

Ifihan 22:11b.

Aaa, inu mi dun pupọ wi pe iwa mimọ mi ki i ṣe ti ara mi. Inu mi dun wi pe mo wà ninu Kristi, pẹlu 
gbogbo iwa iyanu ati ododo Rẹ ti a ti kà sí fun mi, ani, ti a ti sọ di temi. Ibukun ni fun Ọlọrun titi laelae!

“Nnkan wọnyi ni Ẹni Ti o jẹ Otitọ nì wi”. Wayi o, Ọrọ yii, 'otitọ', jẹ ọrọ ti o yanilẹnu gidigidi. Ko tumọ si otitọ 
bi a ṣe maa n lo gẹgẹ bi idakeji irọ́. Ohun ti o tumọ si gan an ni Ẹkunrẹrẹ Aṣeyọri Pipe dipo Aṣeyọri Ti-o-ku-
kaato.

Fun apẹẹrẹ a o ranti wi pe Jesu sọ ninu Johanu 6:32 wi pe,

“....ki i ṣe Mose ni o fi ounjẹ ni fun yin lati Ọrun wa; ṣugbọn Baba Mi ni o fi Ounjẹ Tootọ ni 
fun yin lati Ọrun wa.”

Johanu 15:1,

“Emi ni Ajara Tootọ...,”

Heberu 9:24,

“Nitori Kristi kò wọ ibi mimọ ti a fi ọwọ ṣe lọ, ti i ṣe apẹẹrẹ ti otitọ; ṣugbọn O lọ si Ọrun 
paapa,nisisinyi lati farahan ni iwaju Ọlọrun fun wa:”

Johanu Kin-in-ni 2:8,

“...nitori okunkun ti kọja lọ, Imọlẹ otitọ si ti n tan”.

Niwọn igba ti ọrọ yii duro fun Ẹkunrẹrẹ Aṣeyọri Pipe dipo Aṣeyọri Ti-o-ku-kaato gẹgẹ bi awọn ẹsẹ Ọrọ 
Ọlọrun wọnyi ti fihan, a lee wa loye ju ti atẹyinwa lọ ohun ti afiwe duro fun ti a ba wo o pẹlu ohun ti a fi i we; 
ati òjìji, ti a ba fi i ṣe akawe ohun ti òjìji duro fun. Wo apẹẹrẹ mana ti o wá lati Ọrun. Ọlọrun da burẹdi angẹli 
silẹ lati Ọrun wa fun Israẹli. Ṣugbọn burẹdi yii ko tan ọ̀ràn wọn. Ọjọ kan pere ni o dara mọ. Ebi tun pa awọn ti 
o jẹ ẹ ni ọjọ keji. Bi wọn ba si fi i silẹ di ọjọ keji, yíyọ ni yoo yọ ìdin. Ṣugbọn Jesu ni Burẹdi TOOTỌ lati Ọrun, 
eyi ti mana jẹ apẹẹrẹ fun. Bi ẹnikẹni ba si jẹ BURẸDI Ti o wa lati Ọrun, ebi ki yoo pa a mọ. Kò ní lò lati pada 
wa jẹ Ẹ lẹẹkan si i mọ. Lọgan ti o ba ti jẹ Ẹ, o ti ni Iye Ainipẹkun. Eyi I gan an ni ARIGBAMU. A ko nilo ojiji mọ. 
A ko nilo igbala ti kò kun mọ. Eyi ni ẸKUNRẸRẸ gbogbo rẹ, O dabi bí Jesu Ki i ti I ṣe ipa kan ninu Ọlọrun; 
Ọlọrun NI.

Ko si ẹni ti o lee sẹ wi pe Israẹli ko ni Imọlẹ. Awọn nikan ni wọn ni Imọlẹ gẹgẹ bi orilẹ-ede. O dabi igba ti 
Ijipti wa ninu okunkun biribiri, ṣugbọn ti imọlẹ wa ni ile awọn ọmọ Israẹli. Ṣugbọn nisisinyi Imọlẹ otitọ ti de. 
Jesu ni Imọlẹ aye. Mose ati awọn wolii mu Imọlẹ wa nipa Ọrọ Ọlọrun Ti o jẹmọ Mesaya. Bayi ni Israẹli ṣe ni 
Imọlẹ. Ṣugbọn nisisinyi Imuṣẹ Imọlẹ naa ti de, ohun ti o si jẹ Ọrọ Ọlọrun Ti o n bì ti wa burẹkẹ gẹgẹ bi 
Itanṣan Imọlẹ Ọlọrun Ti o farahan láàárín awọn eniyan Rẹ. Gẹgẹ bi Ọwọn Ina ti tan Imọlẹ ni oru, ti eyi si jẹ 
ohun iyanu, Imọlẹ ati Iye Ti wa fi ara han ninu ẹkunrẹrẹ Ẹni Ti Ọlọrun I ṣe ninu ara.

Israẹli maa n lo ẹgbọrọ abo maalu pupa fun irubọ lori pẹpẹ fun imukuro ẹṣẹ wọn. Fun ọdun kan eyi yoo 
bo ẹṣẹ ẹlẹbi naa mọ ilẹ. Ṣugbọn ẹbọ yii ko lee mu ifẹ-ọkan fun ẹṣẹ kuro. Ki i ṣe ẹbọ pipe. Òjìji lasan ni, titi ti 
Irubọ Tootọ fi de. Nitori naa, ni ọdọọdun ni ẹni naa n rubọ, ni ọdọọdun yoo si tun pada wa nitori ti o ṣi ni ifẹ-
ọkan kan naa lati dẹṣẹ. Iye ẹranko naa ṣe etutu fun ẹṣẹ rẹ, ṣugbọn ni iwọn igba ti o jẹ ẹjẹ ẹranko ni o ta silẹ ti 
o si jẹ iye ẹranko ni a fi rọpo, iye naa ko lee pada wa si ori ọkunrin yii. Bi o ba tilẹ ti pada wa, ko lee ṣe anfani 
rara. Ṣugbọn nigba ti a fun ni ní Kristi Arọpo Pipe naa, ti a si ti ta Ẹjẹ Rẹ silẹ, nigba naa Iye Ti n bẹ ninu Kristi 
pada wa si ori ẹlẹṣẹ ti o ronupiwada; ati ni iwọn igba ti Iye naa jẹ Iye Kristi Pipe, Alailẹṣẹ ati Olododo, nigba 
naa ẹlẹbi yii lee lọ ni ominira nitori wi pe ko ni ifẹ-ọkan kankan mọ lati da ẹṣẹ. Iye Kristi ti pada wa si ori rẹ.

Ohun ti Roomu 8:2 n sọ niyẹn.

“Ofin Ẹmi Iye ninu Kristi Jesu ti sọ mi di ominira lọwọ ofin ẹṣẹ ati iku”.

Ṣugbọn awọn Juu ti wọn wa laaye nigba Jesu koo fẹ lati gba Irubọ naa. Ẹjẹ akọ maalu ati ewurẹ ko sọ 
ohunkohun di pipe. O jẹ eto ti Ọlọrun ti yan nigba kan ri. Ṣugbọn bayi niwọn igba ti Kristi ti fi arahan ninu ara, 
ti O si ti kó ẹṣẹ wa lọ nipa tita Ẹjẹ Oun Tikalararẹ silẹ ati nipa ifi ara Rẹ rubọ yii, O ti sọ wa di pipe. Awọn Juu 
ko gba eyi. Ṣugbọn awọn ara Igba Ijọ Filadẹlfia n kọ, ati awọn igba ijọ ti o kù naa? Njẹ wọn fi tinu-tinu gba 
Otitọ arigbamu yii, ninu Kristi? Rara o. Bi o tilẹ jẹ wi pe Luther mu Otitọ idanilare wa, Ijọ Roomu ati ẹlẹgbẹ rẹ 
ti Ila-oorun agbaye, ijọ ti n fi ẹnu jẹwọ ẹkọ-igbagbọ-ti-ojulowo-ijọ-akọkọ ṣi duro lori iṣẹ rere ọwọ eniyan lasan.

Wayi o, iṣẹ ọwọ eniyan dara, ṣugbọn wọn ko lee gba ọ là. Wọn ko lee mu ọ di pipe. Yala ki o ni Kristi ni 
tabi ki o ṣegbe. Ki i ṣe Kristi ATI iṣẹ ọwọ ẹni. Kristi nikan ni. Igba ijọ yii ni o bẹrẹ saa ẹkọ Arminian ti ko 
gbagbọ ninu Kristi gẹgẹ bi PARA-PARI OHUN GBOGBO. Orin rẹ ki i ṣe, “Ko si ohun miiran bikoṣe Ẹjẹ naa,” 
nitori orin ti o n kọ ni, “Ko si ohun miiran bikoṣe Ẹjẹ naa ATI iṣẹ ọwọ mi”. Mo gbagbọ ninu iṣẹ rere. Bi a ba 
gba ọ là iwọ yoo ṣiṣẹ ododo. A ti fi ẹnu ba eleyi tẹlẹ ri. Jẹ ki n sọ fun ọ bayi, igbala KI I ṢE Jesu PẸLU OHUN 
MIIRAN. Jesu NIKAN ni. TI OLUWA NI IGBALA. Lati ibẹrẹ titi de opin ti ỌLỌRUN ni i ṣe. Jẹ ki Iye Rẹ maa gbe 
inu mi. Jẹ ki o jẹ Ẹjẹ Rẹ Ti n fọ mi mọ. Jẹ ki o jẹ Ẹmi Rẹ Ti n kun mi. Jẹ ki o jẹ Ọrọ Rẹ ni ọkan ati ni ẹnu mi. 
Jẹ ki o jẹ ìnà Rẹ ni o mu mi ni ara da. Jẹ ki o jẹ Jesu, ani Jesu Nikan. Ki i ṣe nipa iṣẹ ododo ti mo ti ṣe. O ti o! 
Kristi ni Iye mi. Amin.

O dabi ki n tẹsiwaju pẹlu gbogbo awọn Otitọ wọnyi, ṣugbọn n o fun ọ ni ero kan sii lati gba ro. O dá lori 
orin agbayanu ti A.B. Simpson kọ.

“Gba kan mo fẹ bukun
Bayi Oluwa
Gbakan imọlara,
Bayi Ọrọ Rẹ,
Gbakan mo n fẹ ẹbun,
Bayi Jesu ni,
Gbakan mo wa wosan
Bayi Oluwosan
Ni gbogbo aye mi
Jesu lorin mi,
Ohun gbogbo 'nu Jesu,
Jesu lohun gbogbo.“

Ko si ohunkohun ni aye yii bi o tilẹ ti wu ki o tẹni lọrun to, bi o ti wu ki o dara to, ki o si ni ẹwa to, ninu 
Kristi ni iwọ yoo ti ri ẹkunrẹrẹ aṣepe ohun gbogbo. Yatọ si Kristi, asan ati omulẹmofo ni ohun gbogbo.

“Ẹni Ti o nì kọkọrọ Dafidi”. Apola gbolohun daradara yii ni o tẹle eyi ti o ṣaaju rẹ, o si jẹyọ lati inu rẹ wa, 
“Ẹni Ti i ṣe Otitọ” - Kristi, Ẹkunrẹrẹ Aṣeyọri Pipe dipo Aṣeyọri Ti-o-ku-kaato. Bi o ṣe ri ni yii, Mose jẹ wolii 
Ọlọrun kan, ṣugbọn Jesu (Ti o dà bi Mose) ni Wolii Ọlọrun NAA. Dafidi (aayo Ọlọrun) jẹ ọba Israẹli, ṣugbọn 
Jesu ni Dafidi Ti o Ju Dafidi lọ, Ọba awọn ọba ati Oluwa awọn oluwa, Ọlọrun, ani Ọlọrun gan gan. Ninu ẹya 
Juda tí alufaa kankan ko ti dide ni a ti bi Dafidi, sibẹ o jẹ akara-ifihan ti a ya sọtọ fun awọn alufaa. Oun ni 
jagun-jagun nla ti n ṣẹgun ọta, ti si n fi ẹsẹ orilẹ-ede naa mulẹ; gẹgẹ bi ọba, o joko lori itẹ. Wolii ni. Afiwe 
Kristi ńlá nlà ni.

Wayi o, ninu Aisaya 22:22,

“Iṣika (kọkọrọ) ile Dafidi ni Emi o fi le ejika Rẹ: Yoo si ṣi, ko si ẹni ti yoo tì; Oun o si tì, ko si 
si ẹni ti yoo ṣi”.

Nihin, Ẹmi Mimọ n lo ohun ti a kọ ninu Majẹmu Laelae nipa Kristi ati Iṣẹ-iriju-iwaasu Rẹ gẹgẹ bi apẹẹrẹ 
ninu ijọ. Ohun ti kọkọrọ Dafidi duro fun ni igba naa jẹ ojiji lasan, eyi ti a muṣẹ ni arigbamu ninu Jesu bi O ti 
duro láàárín awọn ọpa fitila. Ọrọ yii ní nnka ṣe pẹlu Oluwa wa LẸYIN ajinde Rẹ, ki i ṣe nipa ọjọ atipo Rẹ ni 
aye.Ṣugbọn kin ni kọkọrọ yii duro fun? IPO ti kọkọrọ yii wa ni o tọka si idahun ibeere yii. Ko si ni ọwọ Rẹ. Ko 
si so o mọ ọrun. A ko si fi i si ọwọ awọn ọkunrin miiran, bi bẹẹ kọ, ẹsẹ yii ko ni sọ wi pe, OUN NIKAN NI O N 
LO KỌKỌRỌ NAA - NITORI OUN NIKAN NI O ṢI TI O SI N TÌ, KO SI SI ẸNIKẸNI ti o ni aṣẹ yii bikoṣe Jesu 
Funrararẹ nikan. Abi bẹẹ kọ? Ṣugbọn nibo ni kọkọrọ naa wa? O N BẸ LORI EJIKA RẸ. Ṣugbọn kin ni EJIKA 
ní i ṣe ninu ọrọ yii?

Ka Aisaya 9:6,

“....Ijọba yoo si wa ni ejika Rẹ.”

Ṣugbọn kin ni itumọ eleyi? Eyi ni itumọ rẹ. Apola gbolohun naa, “Ijọba yoo wa ni ejika Rẹ...” wá lati inu 
eto igbeyawo ti apa Ila-Oorun orilẹ-ede aye. Nigba ti a ba ti fa iyawo le ọkọ lọwọ tan, obinrin naa yoo mu iboju

rẹ yoo si fi i le ejika ọkọ rẹ, eyi ti o fihan wi pe obinrin naa wa labẹ akoso ọkunrin yii - wi pe o ti jọwọ ẹtọ 
gbogbo rẹ fun un - wi pe ọkunrin naa ni ori - ati pẹlu wi pe ọkunrin naa ni o n gbọ gbogbo bukata rẹ, ti o si n 
ṣe itọju rẹ, ati wi pe ỌKUNRIN NAA NIKAN, ATI OUN NIKAN ṢOṢO - KO SI ẸLOMIIRAN - KO SI ỌKUNRIN 
MIIRAN - KO SI AGBARA MIIRAN YATỌ SI OUN - TI O NI AṢẸ ATI OJUṢE LORI RẸ. Olufẹ,eleyi ni KỌKỌRỌ 
Dafidi. Ọlọrun Ti o jẹ Aṣe-yi-o-wu-U, mọn awọn ti yoo wà ninu ẹgbẹ Aya Kristi gẹlẹ tẹlẹtẹlẹ ri, nipa ofin ati aṣẹ 
Rẹ. Oun ni o yan Aya naa. Aya naa kọ́ ni o yan Kristi. Oun ni o pe e. Aya naa kò da wa funrararẹ. O kú fun 
un. O wẹ ẹ ninu Ẹjẹ ara Rẹ. O san owo ori rẹ. Tirẹ, ati Tirẹ nikanṣoṣo ni Obinrin naa n ṣe. Obinrin naa fi ara 
rẹ fun Un patapata, Oun naa si tẹwọgba A bẹẹ. Oun ni Ori rẹ nitori Kristi ni Olori Ijọ Re. Bi Sarah ṣe pe 
Abrahamu ni Oluwa, bẹẹ gẹlẹ ni inu Aya Kristi dun wi pe Oun ni Oluwa rẹ. Kristi n sọrọ, Aya Rẹ si n mu un 
ṣẹ, nitori eyi ni idunnu Aya Rẹ.

Njẹ awọn eniyan ti ṣe igbọran si Otitọ yii? Njẹ wọn ti bu ọla fun Ẹni Ti Kristi jẹ, Ẹni naa Ti o jẹ wi pe Oun 
nikan ni o ni ẹkunrẹrẹ aṣẹ Aṣe-yi-o-wu-U lori ijọ Rẹ? Mo sọ wi pe “KO RI BẸẸ”. Nitori ni Igba ijọ kọọkan a ṣe 
ijọba-ijọ lati ọwọ awọn olori awọn alufaa-ilana alufaa kan - ilana alufaa ti n jogun ipo ati aṣẹ iṣẹ-iriju-iwaasu-
apọsteli Peteru - wọn n ti ilẹkun aanu ati oore-ọfẹ mọ ẹni ti wọn ba fẹ ti i mọ, kàkà ki wọn fi ifẹ han si ijọ, ki 
wọn si gba awọn ojuṣe rẹ ṣe, àjẹrun ni wọn n jẹ ẹ pẹlu ifẹkufẹ ti alagbaṣe ti ko naani agutan. Awọn alufaa n 
gba yin-in-in ninu ọrọ̀ nigba ti awọn ọmọ ijọ n jìyà, ti wọn n jewé iyá mọ ọn. Ko si igba ijọ ti ṣe ohun ti o yatọ si 
eyi. Olukuluku wọn ni wọn so ara wọn mọ awọn ẹgbẹ-ti-o-fi-idari-eniyan-rọpo-Ẹmi Mimọ, wọn gbe ijọba ijọ le 
awọn eniyan lọwọ, wọn si fa ijọ bi ẹru le ijọba awọn eniyan naa lọwọ. Bi awọn eniyan naa ba gbiyanju lati 
dide, wọn dán an tan ni yẹn, wọn a fi iwa ikoro tẹri wọn ba, tabi ki wọn le wọn danu kuro ninu ijọ. Ẹmi kan naa 
ni o wa ninu ijọ-afi-ẹkọ-adamọ-rọpo-Ọrọ-Ọlọrun kọọkan. Olukuluku ijọ-afi-ẹkọ-adamọ-rọpo-Ọrọ-Ọlọrun 
kọọkan n leri wi pe ọwọ oun ni kọkọrọ ijọba ijọ wa. Ijọ-afi-ẹkọ-adamọ-rọpo-Ọrọ-Ọlọrun kọọkan ni o wi pe oun 
ni oun n ṣi ilẹkun naa. Ṣugbọn eyi ko ri bẹẹ. Jesu, ani Jesu nikan ni n ṣi i. Oun ni n fi awọn ẹya ara Rẹ si inu 
Ara naa. Oun ni n fun wọn ni iṣẹ-iriju-iriju wọn. O n fi awọn ẹbun Ẹmi Mimọ si arọwọto rẹ. O n tọju rẹ, O si n 
ṣe amọna rẹ. Ini Tirẹ nikanṣoṣo ni, Oun kò sì ni elomiiran bikoṣe Ijo naa.

Igba ijọ ti a n gbe inu rẹ yii jina réré si otitọ ohun ti a ṣẹṣẹ sọ tan yii. Laipẹ ni ọjọ kan, awọn eniyan wọnyi 
ti n pe ara wọn ni agbẹnusọ ijọ bayi yoo dide ninu akitiyan isọkan gbogbo ẹsin agbaye lati yan aṣọdi-si-Kristi 
ti i ṣe ẹda alaaye kan lati jẹ olori awọn ijọ-ti-n-fi-idari-eniyan-rọpo-Ẹmi Mimọ, eyi ti yoo rọ Oluwa loye, ti a o si 
wa ri I (Kristi) lode ijọ, ti Yoo maa sọ wi pe,

“Kiyesi i, Mo duro ni ẹnu ilẹkun, Mo si n kan-an-kun, bi ẹnikẹni ba gbọ Ohun Mi, ti o si ṣi 
ilẹkun, Emi yoo si wọle tọ ọ wa, Emi yoo si maa ba a jẹun, ati oun pẹlu Mi”.

Ifihan 3:20.

Ṣugbọn jẹ ki n sọ eyi. A ko ṣẹgun Oluwa wa. Awọn eniyan fi ẹnu jẹwọ wi pe awọn n ṣi ilẹkun, awọn si n ti 
i fun Ọlọrun, ṣugbọn opurọ ni wọn. Gbogbo awọn ti Baba ti fi fun UN yoo tọ Ọ wa, ohunkohun ti o si wu ki o 
ṣẹlẹ Oun ki yoo ta ẹnikẹni ti o ba tọ Ọ wa nu; Oun ki yoo padanu ỌKAN ninu wọn. Johanu 6: 37-39. Nigba ti 
ayanfẹ ti o kẹyin nì ba wọ inu Ara Kristi, nigba naa ni Oluwa wa yoo farahan.

Kọkọrọ Dafidi. Ki i ha ṣe Dafidi ni ọba Israẹli - ani gbogbo Israẹli bi? Njẹ Jesu kọ ni Ọmọ Dafidi ni ibamu 
pẹlu otitọ Ọrọ ti O sọ wi pe, Oun ni yoo joko lori Itẹ Dafidi ni igba Ijọba-Ẹgbẹrun-ọdun, ti Yoo si jọba, ti Yoo si 
maa ṣe akoso lori ini Rẹ bi? Dajudaju, bẹẹ ni. Nitori naa, kọkọrọ Dafidi n fihan wi pe Jesu ni yoo mu igba 
Ijọba-ẹgbẹrun-ọdunnaa wa. Ẹni Ti o ni kọkọrọ iku ati ti ipo-oku yoo ji awọn Tirẹ dide ki wọn lee ṣe alabapin 
ninu Ijọba Ododo Rẹ lori ilẹ aye.

Bawo ni o ṣe jẹ iyalẹnu to wi pe Oluwa wa ni Atánràn fun gbogbo wahala. Otitọ ni wi pe ninu Rẹ ni a ti 
mu gbogbo ileri Ọlọrun ṣẹ. Nitootọ nipa wíwà NINU Rẹ a jẹ ajogun ohun ti O ti ra fun wa.

Bẹẹ ni, Ọba Ogo ni o duro yẹn. Ni igba kan ri, gẹgẹ bi Baba, awọn angẹli yi I po, awọn olori-angẹli, awọn 
kerubu, awọn serafu ati gbogbo awọn ogun Ọrun, n kigbe, “Mimọ, Mimọ, Mimọ ni Oluwa Ọlọrun awọn Ọmọ 
Ogun.” Iwa Mimọ Rẹ ga to bẹẹ gẹẹ ti ẹnikẹni ko lee sunmọ Ọn. Ṣugbọn bayi a ri I ninu ijọ ti O n pin iwa mimọ 
Rẹ pẹlu wa, titi di igba ti a fi di ododo Ọlọrun gan ninu Rẹ. Bẹẹ ni, nibẹ ni O duro, “Jesu, Pipe Ohun Gbogbo” 
- Lili inu Afonifoji, Irawọ Owurọ Ti n mọlẹ, Arẹwa láàárín Ẹgbaarun, Alfa ati Omega, Gbongbo ati Ẹka Dafidi, 
Baba, Ọmọ ati Ẹmi Mimọ - Ohun Gbogbo ninu Ohun Gbogbo.

Aisaya 9:6,

“Nitori a bi ọmọ kan fun wa, a fi ọmọkunrin kan fun wa; ijọba yoo si wa ni ejika Rẹ: a o si ma 
pe Orukọ Rẹ ni Iyanu, Oludamọran, Ọlọrun Alagbara, Baba Ayeraye, Ọmọ Alade Alaafia.”

Ninu Rẹ ni imuṣẹ pipe wa. Bi o tilẹ jẹ wi pe a ko ka A si nigba kan, ṣugbọn ni isinyi, a fẹran Rẹ pẹlu ayọ ti 
a ko lee fi ẹnusọ, ti o si kun fun Ogo. Ni aarin ijọ ni O duro, a o si  maa  kọ  orin  iyin  Rẹ,  nitori  Oun,  Ajagun

Ṣẹgun Nla ni Olori lori ijọ ti i ṣe Aya Rẹ. Oun ni o ra Iyawo naa. Oun ni o ni I. Tirẹ, ani Tirẹ nikan ni Iyawo naa, 
O si n tọju rẹ. Oun ni Ọba wa, awa si ni ijọba Rẹ, dukia Rẹ ainipẹkun.

Iwọ yoo ranti wi pe ni ibẹrẹ ẹsẹ 7, mo sọ wi pe ẹsẹ 9 yoo ran wa lọwọ lati ni oye rẹ. Mo ro wi pe ohun ti 
mo wi ye ọ. Jesu fi ara Rẹ han bi Ẹni Mimọ naa, Ẹni Otitọ naa (tabi Otitọ kanṣoṣo Ti n bẹ). Ẹni Ti o ni Kọkọrọ 
Dafidi, Ẹni Ti n ṣí Ti o si n tì. Otitọ gan an ni eyi. Awọn apola gbolohun wọnyi ṣe apejuwe Rẹ ni pipe. Ṣugbọn 
awọn Juu ti igba aye Rẹ kọ̀ Ọ ati ohun gbogbo ti O jẹ. Wọn kọ Olugbala wọn silẹ ati ohun gbogbo ti O jẹ si 
wọn. Awọn Kristiani alafẹnujẹ ti ṣe ohun kan naa gẹlẹ. Wọn ti ṣe ohun ti awọn Juu ṣe gẹlẹ. Awọn Juu kan An 
mọ agbelebu, lẹyin naa wọn si doju ija kọ awọn onigbagbọ ododo. Awọn onigbagbọ alafẹnujẹ ti kan Jesu mọ 
agbelebu ni akọtun, wọn si ti kọju ija si Ijọ Otitọ lati pa a run. Ṣugbọn Olododo ni Ọlọrun, Oun Ẹni Ti o ga ju 
ohun gbogbo lọ yoo si pada wa sibẹ, nigba ti O ba de, Yoo fi Ẹni Ti i ṣe Ọba Kanṣoṣo naa han. Bi O ṣe n fi 
Ẹni Ti o jẹ dá araye loju, gbogbo araye yoo wolẹ lẹsẹ Rẹ, nigba kan naa gbogbo aye yoo wolẹ ni ẹsẹ awọn 
ẹni mimọ ni ifi-da-ni-loju wi pe imu-iduro-wọn pẹlu Kristi wọn tọ́. Ibukun ni fun Ọlọrun titi laelae!

IGBA IJỌ ILẸKUN TI A ṢI SILẸ

Ifihan 3:8,

“Emi mọn iṣẹ rẹ: kiyesi i, Mo gbe ilẹkun ti o ti ṣi kalẹ niwaju rẹ, ti ko si ẹni ti o lee ti i: pe iwọ 
ni agbara diẹ, iwọ si pa Ọrọ Mi mọ, iwọ ko si sẹ́ Orukọ Mi”.

Apola gbolohun akọkọ ti n bẹ ninu ẹsẹ yii, “Mo mọ iṣẹ rẹ,” ni a ṣe alaye rẹ ninu iyoku ẹsẹ yii, nitori awọn 
iṣẹ wọn ní ohun kan i ṣe pẹlu“ilẹkun ti a ṣi silẹ”, “okun kekere”, “Ọrọ Ọlọrun ati Orukọ naa.”

Lati lee ni oye bi itumọ, “Mo gbe ilẹkun kan ti a ṣi silẹ si iwaju rẹ, ti ẹnikẹni ko si lee tì” ti kún to, a ni lati 
ranti ohun ti a ti sọ wi pe igba ijọ kan ati eyi ti o ba tẹle e maa n yọ́ wọ inu ara wọn ni. Kaka ki igba ijọ kan 
dede pari wai, ki ibẹrẹ igba ijọ ti o tẹle e si farahan kedere, ki igba ijọ kan to pari tan ni igba ijọ ti o tẹle ti n 
bẹrẹ, wọn maa n yọ́ wọ inu ara wọn, wọn a maa parẹ mọ ara wọn ni. Igba ijọ yii gan an yọ́ wọ inu igba ijọ ti o 
tẹle e. Ki i ṣe wi pe igba ijọ yii yọ́ wọ inu igba ijọ ti o kẹyin nikan ni, ṣugbọn igba ijọ ikẹyin, ni ọpọlọpọ ọna jẹ 
itẹsiwaju igba ijọ kẹfa. Igba Ijọ keje (igba ijọ ti o kuru gan an) ko gbogbo isẹ ibi awọn igba ijọ mejeeje papọ si 
inu ara rẹ, sibẹsibẹ o ni gbogbo ifarahan Ẹmi Mimọ ti Pẹntikọsti. Nigba ti Igba Ijọ Filadẹlfia ba ti fẹrẹ ẹ pari, 
Igba Ijọ Laodekia bẹrẹ kiakia, o si mu èpò ati alikama wa si ikore,

“...Ẹ tete kọ ko èpò jọ ki ẹ di wọn ni ìtí lati fi ina sun wọn; ṣugbọn ẹ ko alikama sinu aba Mi,”

Matiu 13:30b.

Jọwọ ranti wi pe Igba Ijọ Saadi bẹrẹ Atunṣe-ijọ ti o gbọdọ tẹsiwaju titi di igba ti horo irugbin ti a gbin ni 
Ọjọ Pẹntikọsti yoo dagba to funikore, ani ti gbíngbìn, bibu omi rin, fifi-ajilẹ-si ati abb., yo fi dopin ti horo irugbin 
naa yoo si pada si bi o ṣe ri nigba ti a gbin in. Nigba ti eleyi n lọ lọwọ awọn èpò ti a gbin naa yoo dagba to lati 
kore, a o si kore awọn naa. Ohun gan an ti a ri ti o n ṣẹlẹ ni yii. Bi o ba ranti awọn igba ti n bẹ láàárín ọdun, 
iwọ yoo ni oye eleyi daradara. Irugbin ti o ri ti o n dagba lẹkunrẹrẹ, agbara rẹ ni ìgbà òjò yoo bẹrẹ si i maa 
wọwe lojiji. A ko lee sọ igba ti ìgbà òjò pari, ti igba ẹrun si bẹrẹ - o ṣaa yọ́ wọ inu rẹ ni. Bayi ni awọn Igba Ijọ ri, 
paapaa awọn mejeeji ti o kẹyin wọnyi.

Si igba ijọ yii ni Jesu wi pe, “Mo n bọ KANKAN”. Ẹsẹ 11. Eyi jẹ ki igba ijọ ikẹyin jẹ eyi ti o kuru jọjọ. 
Laodekia ni igba ijọ iṣẹ kánmọ́-kánmọ́ naa. A ke e kuru.

Wayi o, a o sọrọ ni pato lori ILẸKUN TI A ṢI SILẸ ti ẹnikẹni ko lee tì. Lakọkọ mo fẹ sọrọ lori ilẹkun ti a ṣi 
naa gẹgẹ bi akawe iṣẹ ipolongo Ihinrere nla-nla ti igba ijọ naa. Pọọlu pe anfani ọtun lati polongo Ihinrere fun 
Oluwa ni ilẹkun ti a ṣi.

Korinti Keji 2:12,

“Ṣugbọn nigba ti mo de Troas lati waasu Ihinrere Kristi, ti ilẹkun si ṣi silẹ fun mi lati ọdọ 
Oluwa wá”.

Nipa fifi Ọrọ Ọlọrun we ara wọn, a wa lee ri i wi pe ilẹkun ti a ṣi silẹ yii duro fun itankalẹ Ihinrere ti o ga 
julọ ti aye ti i rí rí.

Mo fẹ ki o ri nnkan kan nihin, mẹta mẹta ni Ọlọrun n ṣe iṣẹ Rẹ, a bi bẹẹ kọ ni O n ṣe e? Ni Igba Ijọ kẹta 
tabi Igba Ijọ Pagamu ni ijọba-aye gbe ijọ ni iyawo. Awọn iṣe awọn Niko-laitani ti di ẹkọ-igbagbọ awọn Niko-
laitani. Igba ijọ naa ni ILẸKUN TI A ṢI SILẸ fun ajara èké. Lọgan ti agbara ijọba ti ṣe atilẹyin rẹ, o di agbekalẹ 
ilana aye bi o tilẹ jẹ wi pe a n fi orukọ Kristiani pe e. Nitori naa, o tan kalẹ bùlà-bùlà bi iná inu pápá gbigbẹ. 
Ṣugbọn nisisinyi, lẹyin ti igba ijọ mẹta ti rekọja, lẹyin ija igbagbọ ti o le, ti o si pẹ, ni ILẸKUN TI A ṢI SILẸ fun

Otitọ de. Ọjọ Ọrọ Ọlọrun wa de bayi. Lai si ani-ani, Igba Ijọ karun-un ti ṣe eto silẹ fun iṣẹ agbara yii nitori ni 
igba ijọ naa ni irin-ajo-kari-aye lati ṣe awari awọn orilẹ-ede aye bẹrẹ, ati itẹgaba awọn orilẹ-ede awọn alawọ-
funfun lori awọn orilẹ-ede ti wọn ṣe awari, iwe títẹ̀, abb.

Ohun ologo ni i ba jẹ tí ilẹkun ti a ṣi silẹ yii ba tẹle ilana Ọlọrun ni Pẹntikọsti bi a ti kọ Ọ ninu Iwe Heberu 
2:1-4, “Nitori naa o yẹ ki awa i ba maa fi iye gidigidi si ohun wọn-ni ti awa ti gbọ, ki a maa ba a gbá wa lọ kuro 
ninu wọn nigba kan. Nitori bi Ọrọ Ti a ti ẹnu angẹli sọ ba duro ṣinṣin, ati ti olukuluku irekọja ati aigbọran sì 
gba ẹsan ti o tọ́; Awa o ti ṣe la a, bi awa ko ba naani iru Igbala nla bi eyi; Ti atetekọ bẹrẹ si i sọ lati ọdọ 
Oluwa, Ti a si fi mulẹ fun wa lati ọdọ awọn ẹni ti o gbọ Ọ; Ọlọrun si n fi iṣẹ ami ati iṣẹ iyanu, ati oniruru iṣẹ 
agbara, ati ẹbun Ẹmi Mimọ ba wọn jẹri gẹgẹ bi ifẹ rẹ?” Wayi o, o mọn wi pe bi ilana naa ti ri ni yii nitori wi pe 
Jesu Funrarẹ wi bẹẹ.

Maaku 16:15-20,

“O si wi fun wọn pe, Ẹ lọ si gbogbo aye, ki ẹ si maa waasu Ihinrere fun gbogbo ẹda.

Ẹni ti o ba gbagbọ, ti a ba si baptisi rẹ yoo la; ṣugbọn ẹni ti ko ba gbagbọ yoo jẹbi.

Ami wọnyi ni yoo si maa ba awọn ti o gbagbọ lọ; Ni Orukọ Mi wọn o maa le awọn ẹmi eṣu 
jade; wọn o si maa fi ede titun sọrọ;

Wọn o si maa gbe ejo lọwọ; bi wọn ba si mu ohunkohun ti o ni oro, ki yoo pa wọn lara rara: 
wọn o gbe ọwọ le awọn olokunrun, ara wọn o da.

Bẹẹ ni nigba ti Oluwa si ti ba wọn sọrọ tan a si gba A lọ soke Ọrun, O si joko ni Ọwọ Ọtun 
Ọlọrun.

Wọn si jade lọ, wọn si waasu nibi gbogbo, Oluwa si ba wọn ṣiṣẹ, O si fi idi Ọrọ naa kalẹ, 
nipa ami ti n tẹle e. Amin.“

Ko sọ fun wọn wi pe ki wọn lọ kari ile aye ki wọn si da ile-ẹkọ Bibeli silẹ; bẹẹ ni, Ko sọ wi pe ki wọn pin 
iwe-idanilẹkọ. Awọn nnkan wọnyi dara, ṣugbọn ohun ti Jesu sọ ni wi pe ki wọn WAASU IHINRERE NAA - ki 
wọn mu iduro wọn pẹlu ỌRỌ naa-nigba naa awọn iṣẹ ami yoo ṣẹlẹ. Apẹẹrẹ akọkọ ti a ri nipa bi o ti yẹ ki a 
waasu Ijọba Ọlọrun ni igba ti Jesu rán awọn ọmọ-ẹyin mejila naa jade. Ni Matiu 10:1-8, O ran wọn jade, O si 
paṣẹ fun wọn bayi wi pe,

“Nigba ti O si pe awọn ọmọ-ẹyin Rẹ mejeejila si ọdọ, O fi agbara fun wọn lori awọn ẹmi 
aimọ, lati maa le wọn jade ati lati ṣe iwosan gbogbo arun ati gbogbo aisan.

Orukọ awọn apọsteli mejila naa ni wọnyi: Eyi ekin-in-ni Simoni, ẹni ti a n pe ni Peteru, ati 
Anderu arakunrin rẹ; Jakọbu ọmọ Sebede, ati Johannu arakunrin rẹ;

Filippi, ati Batolomeu; Tọmasi ati Matiu ti i ṣe agbowo-ode; Jakọbu ọmọ Alfeu, ati Lẹbbiu, 
ẹni ti a si n pe ni Taddiu;

Simoni ara Kaana, ati Judasi Isikariọtu, ẹni ti o fi I han.

Awọn mejeejila wọnyi ni Jesu ran lọ, O si paṣẹ fun wọn pe, Ẹ maṣe lọ si ọna awọn keferi, ẹ 
ma si ṣe wọ ilu awọn ara Samaria;

Ṣugbọn ẹ kuku tọ awọn agutan ile Israẹli ti o nu lọ.

Bi ẹyin ti n lọ, ẹ maa waasu, wi pe Ijọba Ọrun ku si dẹdẹ.

Ẹ maa ṣe dida ara fun awọn olokunrun, ẹ sọ awọn adẹtẹ di mimọ, ẹ si ji awọn oku dide, ki ẹ 
si maa le awọn ẹmi eṣu jade: ọfẹ ni ẹyin gba, ọfẹ ni ki ẹ fi funni.“

Iṣẹ-iriju-iwaasu ti O fun wọn yii jẹ ara iṣẹ-iriju-iwaasu ti Oun Tikalararẹ nitori wi pe Matiu 9:35-38, sọ wi 
pe,

“Jesu si rin si gbogbo ilu-nla ati ileto, O n kọni ninu sinagọgu wọn, O si n waasu Ihinrere 
Ijọba, O si n ṣe iwosan arun ati gbogbo aisan ni ara awọn eniyan.

Ṣugbọn nigba ti O ri ọpọ eniyan, anu wọn ṣe E, nitori ti aarẹ mu wọn, wọn si tu kaakiri bi 
awọn agutan ti ko ni oluṣọ.

Nigba naa ni O wi fun awọn ọmọ-ẹyin Rẹ pe, Lootọ ni ikore pọ, ṣugbọn awọn alagbaṣe ko

to nnkan; Nitori naa ẹ gbadura si Oluwa ikore ki O lee ran awọn alagbaṣe sinu ikore Rẹ.“

Wayi o, ọpọlọpọ awọn eniyan ni wọn ni ero wi pe awọn Apọsteli nikan ni o ni iṣẹ-iriju-iwaasu ti Oluwa wa 
fi fun wọn nitori naa nigba ti wọn kú, iṣẹ-iriju-iwaasunaa dopin. Eyi ko ri bẹẹ.

Ni Luku 10:1-9, a o ri wi pe ni igba atipo Rẹ ni ori ilẹ aye ni O ti bẹrẹ si fi iṣẹ-iriju-iwaasu alagbara fun 
awọn Tirẹ,

“Lẹyin nnkan wọnyi, Oluwa si yan aadọrin ọmọ-ẹyin miiran pẹlu, O si ran wọn ni mejimeji lọ 
ṣaaju Rẹ, si gbogbo ilu ati ibi ti Oun Tikalararẹ yoo gbe de.

O si wi fun wọn pe, Ikore pọ, ṣugbọn awọn alagbaṣe ko to nnkan: nitori naa ẹ bẹ Oluwa 
ikore, ki O lee ran awọn alagbaṣe sinu ikore Rẹ.

Ẹ mu ọna yin pọn: ṣaa wo o, Emi ran yin lọ bi ọdọ-agutan saaarin ikooko.

Ẹ maṣe mu aṣuwọn, ẹ maṣe mu apo, tabi bata: ẹ ma si ṣe kí ẹnikẹni ni ọna.

Ni ile-ki-le ti ẹyin ba wọ, ki ẹ kọ wi pe, Alaafia fun ile yii.

Bi ọmọ alaafia ba si n bẹ nibẹ, alaafia yin yoo ba le e: ṣugbọn bi ko ba si, yoo tun pada 
sọdọ yin.

Ni ile kan naa ni ki ẹyin ki o si gbe, ki ẹ maa jẹ, ki ẹ si maa mu ohunkohun ti wọn ba fifun 
yin; nitori ọya alagbaṣe tọ si i. Ẹ maṣe ṣi lati ile de ile.

Ati ni ilu-ki-lu ti ẹyin ba wọ̀, ti wọn ba si gba yin, ẹ jẹ ohunkohun ti a ba gbe ka iwaju yin:

Ẹ si mú awọn alaisan ti n bẹ ninu rẹ larada, ki ẹ si wi fun wọn pe, Ijọba Ọlọrun ku si dẹdẹ si 
yin.“

Tani o to sẹ iṣẹ-iriju-iwaasu alagbara ti Filippi? Tani o to sẹ iṣẹ-iriju-iwaasu alagbara ti Iranaeus, ti Martin, 
ti Columba, ti Patrick ati ọkẹ aimoye awọn miiran ti o ti ni itami-ororo Ọlọrun lori wọn?

Bẹẹ ni o ri. Ọna Bibeli gan an ni ọna ti ilẹkun ti a ṣi silẹ. Mo si fẹ fi ẹri temi kun eyi. Idi ti mo ni lati ṣe bẹẹ 
ni wi pe ohun ti Ọlọrun ṣe ni igbesi aye mi nikan ni mo lee sọrọ nipa rẹ pẹlu ẹri idaniloju. Nitori naa bi iwọ yoo 
ba gba mi laaye lati sọ gbolohun kan nipa ara mi, emi yoo sọ fun ọ bi mo ṣe mọn pẹlu idaniloju wi pe, Jesu, 
Ọkan Ni lana ati loni ati titi ayeraye, ati wi pe, agbara Ọlọrun ṣi wa sibẹ fun awọn ti yoo gba a gbọ, ti yoo si 
tẹwọ gba a.

Ninu irin-ajo ikiri-waasu Ihinrere mi si Guusu Ilẹ-Afrika, ibukun Ọlọrun pọ to bẹẹ gẹ ti o fi jẹ wi pe nigba ti 
mo de Durbin ibi kan pere ti o lee gba awọn ẹgbẹlẹgbẹ eniyan ni papa iṣere-nla ti o pọwọle eyi ti o tobi julọ ni 
agbaye. Awọn ọgọọrọ eniyan naa ju ọkẹ marun-un eniyan lọ. Lati lee gbe ofin ati aṣẹ ro, wọn ni lati ragbà lati 
paala láàárín awọn oriṣiiriiṣi ẹya. Wọn fi ogunlọgọ awọn ọlọpa si aarin awọn eniyan naa lati mu ki wọn gbéjẹ́. 
Awọn ọkàn ti ebi n pa wọnyi wá lati ọna jinjin rere. Ayaaba kan lati Rhodesia wa pẹlu ọkọ-oju-irin-ọlọkọ 
alasopọ mẹtadinlọgbọn ti o kun fun awọn alawọ dudu ọmọ-onilẹ. Lati oke ati pẹtẹlẹ ni wọn ti ṣe laala lati wá, 
ti wọn gbe awọn ti o ṣọwọn si wọn ti wọn nilo iranlọwọ pọ̀n wa lati ọpọlọpọ ibusọ. Gbogbo orilẹ-ede naa ni o 
mi titi nitori iṣẹ nla ti Ẹmi Mimọ fihan fun araye ri.

Ni ọsan ọjọ kan bi mo ti bẹrẹ si i gbadura fun awọn alaisan, ọkan ninu awọn ẹgbẹlẹgbẹ ọmọ Musulumi 
goke wa si ori itage tí aga iwaasu wa. Bi o ṣe duro niwaju mi, akiri-waasu kan si awọn Musulumi bẹrẹ si i 
gbadura kẹlẹkẹlẹ si Oluwa, “Aaa, Oluwa jọọ, ṣaanu ọkan iyebiye yii”. O ti wa nibẹ fun ọpọlọpọ ọdun gẹgẹ bi o 
ṣe fi ẹnu ara rẹ jẹri, Musulumi KAN pere ni o ti i ri ti o gba Jesu gẹgẹ bi Olugbala. Iran Midio-Paṣia ti ofin wọn 
ki i yii pada ni awọn Musulumi. Wọn ṣòro lati jeere fun Kristi. O dabi ẹni wi pe ofin ni láàárín wọn wi pe, “bi 
eniyan ba ti jẹ Musulumi ri, Musulumi ni yoo maa jẹ titi laelae.”

Bi obinrin naa ṣe duro niwaju mi, mo bẹrẹ si ba oun ati awọn ogunlọgọ eniyan naa sọrọ lati ẹnu awọn 
ogbufọ. Mo sọ wi pe, “Njẹ otitọ kọ ni wi pe awọn akiri-waasu ti sọ fun un nipa Jesu kan Ti o wá lati gba yin 
la?” I ba ti dara ki o ri bi awọn eniyan naa ṣe wo oju ara wọn nigba ti mo sọ bẹẹ. Nigba ti wọn si ti dahun wi 
pe bẹẹ ni o ri, mo tẹsiwaju mo si wi pe, “Ṣugbọn njẹ awọn akiri-waasu naa ka A si yin leti lati inu Iwe yii (Mo 
gbe Bibeli mi si oke fun wọn lati ri I) wi pe Jesu yii kan naa jẹ Oluwosan nla, ati wi pe, Yoo maa gbe inu awọn 
eniyan Rẹ ninu gbogbo igba ijọ titi ti Yoo fi pada wa lati gba wọn sọdọ ara Rẹ? Njẹ wọn sọ fun yin wi pe nitori 
wi pe Ẹmi kan naa Ti n bẹ ninu Jesu n bẹ ninu awọn tikara wọn, awọn yoo lee ṣe awọn iṣẹ nla-nla bi Jesu ti 
ṣe bi? Njẹ wọn sọ fun yin wi pe bi a ṣe lee gba ọ la ni a ṣe lee mu yin ni arada? Melo ninu yin ni yoo fẹ lati ri 
Jesu yii kan naa, ki O sọkalẹ wa saaarin wa, ki O si ṣe awọn iṣẹ kan naa ti O ṣe nigba ti O wà lori ilẹ aye yii 
ni ọpọlọpọ ọdun sẹyin? Gbogbo wọn ni wọn fẹ ri i. Ohun kan ti gbogbo wọn fi ẹnu ṣọkan le lori ni yii.



10Igba Ijọ Filadẹlfia

Nigba ti mo tẹsiwaju, mo ni, “Bi Jesu nipa Ẹmi Rẹ ba ṣe ohun ti O ṣe nigba ti O wa lori ilẹ-aye, ẹyin yoo 
ha gba Ọrọ Rẹ gbọ nigba naa bi? Nihin ni obinrin Musulumi naa duro niwaju mi. Ẹmi Ọlọrun bẹẹrẹ si i lo mi 
lati ṣiṣẹ Rẹ.

Mo sọ fun obinrin naa wi pe, “o mọ wi pe, n ko mọ ọ. N ko tilẹ lee sọ ede rẹ”. O gba wi pe otitọ ni eyi. Mo 
sọ wi pe, “Bi o ba jẹ iwosan ni, o mọn wi pe n ko lee wo ọ san. Ṣugbọn o gbọ iwaasu Ọrọ Ọlọrun ni ọsan yii, 
ohun ti mo sọ si ye ọ”. Ogbufọ rẹ, ara India gbufọ fun un wi pe o ye oun ati wi pe oun ti ka Majẹmu Titun.

Wayi o, awọn Musulumi jẹ iran Abrahamu. Wọn gbagbọ wi pe Ọlọrun Kanṣoṣo ni n bẹ. Ṣugbọn wọn kọ 
Jesu gẹgẹ bi Ọmọ Ọlọrun, kaka bẹẹ, wọn gba Muhamọdu gẹgẹ bi wolii Rẹ. Wọn wi pe Jesu kò kú rara; bẹẹ 
ni Ko si jinde. A fi eyi kọ wọn lati ọwọ awọn aafaa wọn, wọn si gba a gbọ.

Mo ni, ṣugbọn Jesu ku nitootọ, O si jinde. O ran Ẹmi Rẹ pada si ori Ijọ. Ẹmi kan naa Ti o wa ninu Rẹ ni 
O n bẹ ninu Ijọ bayi, Emi Rẹ lee ṣe, Yoo si ṣe ohun ti Jesu ṣe.

O sọ ni Johanu 5:19b,

“.....Ọmọ ko lee ṣe ohunkohun Funrarẹ, bikoṣe ohun ti O ba ri pe Baba n ṣe: nitori 
ohunkohun ti O ba ṣe wọnyi ni Ọmọ si n ṣe bẹẹ gẹgẹ”.

Njẹ nisisinyi, bi Jesu ba sọkalẹ ti O si fi wahala rẹ tabi ohun ti o wa si ihin fun han mi-Bi O ba lee sọ bi 
Igbesi aye rẹ ti ri lati ẹyin wa fun mi, dajudaju iwọ yoo gba ohun ti O ba wi pe ọjọ́-ọla yoo jẹ gbọ. O sọ lati ẹnu 
ogbufọ rẹ wi pe, “Bẹẹ ni, a o gba a gbọ?

Mo sọ wi pe, “O da a, ki Ọlọrun jẹ ki o ri bẹẹ.

Awọn Musulumi naa fi gbogbo ara wo ohun ti n ṣẹlẹ. Gbogbo wọn ni wọn n nọga lati ri ohun ti yoo ṣẹlẹ.

Nigba naa ni Ẹmi Mimọ sọrọ, “Eniyan kukuru ti o sanra, ti o ni tubọmu dudu ni ọkọ rẹ. O ni ọmọ meji. Ni 
ijẹta, o lọ si ọdọ dọkita, o si yẹ ọ wo. O ni eewo ninu ile-ọmọ rẹ”.

O tẹriba, o wi pe, “Otitọ ni eyi”.

Mo beere lọwọ rẹ wi pe, “Kin ni o de ti o tọ emi Kristiani wa? Kin ni o de ti o ko lọ sọdọ wolii Musulumi 
yin”?

O ni, “Mo ro wi pe o lee ran mi lọwọ ni”.

Mo ni, “Emi ko lee ran ọ lọwọ, ṣugbọn bi o ba gba Jesu Kristi gẹgẹ bi Olugbala rẹ, Oun, Ẹni ti n bẹ nihin 
nisisinyi, ti O si mọ ohun gbogbo nipa rẹ, Yoo ran ọ lọwọ”.

O wi pe, “Mo gba Jesu gẹgẹ bi Olugbala mi”. Ibẹ ni gbogbo aisan rẹ pari si. A mu obinrin naa larada, 
awọn bi ẹgbaarun Musulumi si gba Jesu gẹgẹ bi Olugbala ni ọjọ naa nitori pe a waasu Ihinrere pẹlu Ọrọ ati 
agbara. Ọlọrun ko sọ fun ẹnikẹni wi pe ki o ṣe laalaa fun ọgbọn ọdun lai kórè ohunkohun. O fun wa ni ilẹkun ti 
a ṣi silẹ ti Ọrọ Ọlọrun ati agbara, eyi ni o si yẹ ki a mu lo. Eyi ni o fun Pọọlu ni iṣẹ-iriju-iwaasu ti o tobi ti o si 
mu na-doko. Kọrinti kin-in-ni 2:4, “Ati ọrọ mi, ati iwaasu mi ki i ṣe nipa ọrọ ọgbọn eniyan, ti a fi n yi ni lọkan 
pada, bikoṣe nipa ifihan ti Ẹmi ati ti agbara.”

Fi eti si mi bayi. Ninu irin-ajo ikiri waasu yii kan naa ni, bi mo ṣe fẹ wọ ọkọ ofurufu ni ilu Salisbury Titun ni 
Rhodeṣia, ni mo ri awọn ẹni mẹrin kan ti wọn jọ n kọ́wọ̀ọ́ rin pẹlu iwe-irinna ti ilẹ Amẹrika lọwọ wọn. Mo 
sunmọ wọn, mo sọ wi pe, “Ẹ pẹlẹ n bẹ yẹn o, mo ri i wi pe iwe-irinna ti ilẹ Amẹrika ni o wa lọwọ yin. Ṣe ẹ n 
rin irin-ajo lọ si ibi kan ni?”

Ọdọ-mọkunrin naa da mi lohun, o ni, “O ti o, akiri-waasu ni gbogbo wa nihin.”

“O ma dara o”. Ṣe ẹ ran ara yin wa ni, tabi ẹgbẹ kan ni ẹ n ba ṣiṣẹ?“

O ni, “Ọmọ ijọ Mẹtọdisti ni wa. Wilmore ni ipinlẹ Kentucky ni a ti wa”.

Mo da a lohun wi pe, “Ti o ba ri bẹẹ, o fẹrẹ jẹ ẹyinkule ile mi ni yẹn”.

“A bi iwọ ni arakunrin Branham ti o wa lati ipinlẹ Kentucky?”

Mo dahun mo ni, “Bẹẹ ni, emi ni”. Kẹkẹ ba pa mọ ọn lẹnu, ko sọ ohunkohun mọ-wa wo bi ọmọkunrin 
naa ati awọn ọmọbinrin mẹta naa ti wo oju ara wọn. Nigba naa mo wa sọ wi pe, “Wa, iwọ ọmọkunrin yii, mo 
fẹ ba gbogbo yin sọrọ nipa awọn ilana igbe-aye Kristiani, niwọn igba ti gbogbo wa jẹ onigbagbọ ti a si wa 
nihin fun idi pataki kan. Ẹ sọ wi pe ẹyin mẹrẹẹrin ti wa nihin fun ọdun meji. Njẹ ẹ lee tọka si ọkàn kan ti ẹ mọ

wi pe ẹ ti jèèrè fun Oluwa?” Wọn ko lee ṣe bẹẹ.

Mo ni, “N ko fẹ mu un yin binu, ẹyin ọmọbinrin wọnyi, ṣugbọn ile ni o yẹ ki ẹ wa ki ẹ maa ran awọn iya 
yin lọwọ lati fọwo. Ẹ ko yẹ ni ẹni ti n waasu kiri agbaye ayaafi bi a ba kun yin pẹlu Ẹmi Mimọ, ti ẹ si n waasu 
Ihinrere Otitọ naa pẹlu ifi-agbara Ẹmi Mimọ han. Ti o ko ba ri awọn abajade ti Jesu sọ wi pe yoo tẹle iwaasu 
Ihinrere Otitọ, idi rẹ ni wi pe o ko waasu Ihinrere Otitọ.”

Jẹ ki n tun tẹsiwaju diẹ kin fi bi nnkan ṣe lee ri ninu iṣẹ ipolongo Ihinrere ni ilu-okeere han ọ. N ko sọ wi 
pe bi o ṣe maa n ri nigba gbogbo ni yii, ṣugbọn o fẹrẹ jẹ wi pe bẹẹ ni o ṣe maa n ri lọpọlọpọ igba. Nigba ti mo 
wa ninu irin-ajo yii kan naa, ti mo si n rin ilẹ ilu Durban kiri pẹlu baalẹ ilu naa ni mo ri ọmọ alawọ-dudu kan ti o 
so ẹ̀gbà mọ ọrun, ti o si gbe ère kan lọwọ. Mo beere lọwọ ọrẹ mi wi pe kin ni ẹgba yii duro fun, o si sọ fun mi 
wi pe nigba ti alawọ-dudu kan ba gba ẹsin Kristiani wọn maa n fi ẹgba si i lọrun. Eyi yamilẹnu gbaa, nitori 
ọkunrin yii n pe ara rẹ ni Kristiani bẹẹ ni o si n gbe ère kaakiri, mo wa beere bi o ṣe lee ri bẹẹ.

Ọrẹ mi yii wi pe, “Mo lee sọ ede rẹ̀. Jẹ ki a lọ sọdọ rẹ̀ ki a si ba a sọrọ.”

Nigba ti a de ọdọ rẹ̀, baalẹ naa gbufọ fun mi! Mo beere lọwọ ọkunrin ọmọ-onile yii boya Kristiani ni. O si 
dahun wi pe, dajudaju Kristiani ni oun. Nigba naa ni mo wa beere wi pe, bi o ba jẹ Kristiani eeṣe ti o n gbe 
ère kaakiri? O dahun wi pe oriṣa ti baba oun ni ti o si jogun fun oun ni. Nigba ti mo sọ fun wi pe ko si Kristiani 
ti o gbọdọ maa gbe ère kiri, o da mi lohun wi pe, oriṣa yii ti wulo lọpọlọpọ fun baba oun. O wù mi lati mọ bi o 
ṣe wulo, o si sọ fun mi wi pe ni ọjọ kan, kin-ni-un kan n dọdẹ baba oun, baba oun si da ina nla, o si ba oriṣa 
rẹ sọrọ ni ọna ti babalawo rẹ ti kọ ọ. Kin-ni-un naa si wa salọ. Mo wa jẹ ki o mọ wi pe ina naa ni o le kin-ni-un 
naa lọ, nitori wi pe ina a maa ba gbogbo awọn ẹranko igbẹ lẹru. Emi ko ni gbagbe esi ti o fun mi laelae. O ni, 
“Bi o ṣe ri ni yii, bi Amoya (Ẹmi Ọlọrun) ba kuna, oriṣa yii ko ni kuna.”

(Ẹkunrẹrẹ akọsilẹ ipolongo Ihinrere ni Guusu Afrika ni a lee ri ninu iwe, “Wolii Kan Bẹ Guusu Afrika 
Wo”).

Bayi ni agbara ogunlọgọ awọn Kristiani ti mọ nitori a ko mu Ọrọ Ọlọrun tọ awọn eniyan naa wa nipa ọna 
ilẹkun ti a ṣi silẹ gẹgẹ bii ti atetekọṣe ni Pẹntikọsti.

Ẹ jẹ ki a pada sori ilẹkun ti a ṣi silẹ fun iṣẹ-ikiri-waasu Ihinrere ni Igba Ijọ Filadẹlfia. Igba Ijọ yii kò ni iṣisilẹ 
ilẹkun agbara ti o yẹ ki o ni. Ṣe akiyesi wi pe ni ẹsẹ kan naa ti o ti sọ nipa ilẹkun ti a ṣi silẹ yii, O sọ wi pe, 
“Iwọ ni agbara diẹ”. Otitọ ni eyi. AGBARA Ẹmi Ọlọrun ko si ni igba ijọ naa. A waasu Ọrọ Ọlọrun naa daradara. 
Ọrọ Ọlọrun naa si ni agbara to lati mu awọn ọkan wa si igbala. Ṣugbọn agbara nla Ọlọrun ti n fi iṣẹ nla 
agbara Ọlọrun han fun awọn Tirẹ ko si, ayaafi láàárín awọn ẹgbẹ kereje-kereje ti o wa kaakiri nihin-lọhun. Bi 
o ti wu ki o ri, ẹ yin Ọlọrun logo, nitori pe, agbara Ọlọrun n dagba sii, o si ti wá pọ rekọja ohun ti wọn ní ní Igba 
Atunṣe-Ijọ.

Ni igba ijọ yii kan naa ni ọkunrin ti a maa n saaba a pe ni baba itankalẹ Ihinrere jade lọ i waasu Ihinrere. 
William Carey a-ṣe-bàtà ni ileto kan, ti o tun jẹ oluṣọ-agutan Ijọ Onitẹbọmi Naa ni Moulton ni Ilẹ Gẹẹsi, rú 
ọkan awọn eniyan soke nipa wiwaasu lori, “Njẹ aṣẹ ti a pa fun awọn Apọsteli lati kọ gbogbo orilẹ-ede ko jẹ 
aigbọdọ maṣe fun gbogbo awọn oniwaasu ti o wá lẹyin awọn Apọsteli titi de opin aye: niwọn igba ti o jẹ wi pe 
ileri ti o tẹle aṣẹ naa wà titi de opin aye?” Awọn Calvinist (awọn onigbagbọ ẹkọ igbala ainipẹkun lai naani iru 
igbe aye ti wọn n gbe) doju ija kọ ọ: awọn ti wọn ti gba ẹkọ opomulero iyantẹlẹ Ọlọrun si ọna odi, nigba ti wọn 
wi pe, gbogbo awọn ẹni ti a o gbala ni A o gbala ati wi pe iṣẹ itankalẹ Ihinrere jẹ iṣẹ ti o lodi si Ẹmi Ọlọrun. 
Ṣugbọn Andrew Fuller ran ọgbẹni Carey lọwọ nipa iwaasu ati ìkówójọ rẹ. Iṣẹ wọn fi idi mulẹ to bẹẹ gẹ ti a da 
ẹgbẹ kan silẹ ni ọdun 1792 lati tan Ihinrere ka gbogbo agba-nla aye. Ẹgbẹ yii ran Carey jade, ẹni ti Ọlọrun fi 
awọn ami nla bukun lati jere ọkan ni India. Ni ọdun 1795 awọn Kristiani ti o ti gba isọji da Ẹgbẹ Akiri-waasu ti 
London silẹ eyi ti gbogbo wa mọ wi pe o ko ẹgbẹgbẹrun lọna ẹgbẹgbẹrun pọun jọ, wọn si ran ẹgbẹlẹgbẹ 
awọn akiri-waasu kaakiri aye fun ọpọlọpọ ọdun lati lee mu ifẹ Oluwa ṣẹ. Ẹmi Ọlọrun n mu iṣẹ ṣe, ohun ti o si 
ni lati jẹ ẹdun ọkan awọn onigbagbọ olufọkansin alailọra naa ní lati jẹ igbala “Agutan Miiran.”

“Mo ti gbe ilẹkun kan ti a ṣi silẹ siwaju rẹ”. Mo fẹ tun awọn ọrọ wọnyi yẹwo lẹẹkan sii. Nisisinyi bi o tilẹ jẹ 
wi pe n ko sọ wi pe wọn ko ni i ṣe pẹlu ipolongo Ihinrere, n o fi ẹnu ba ero kan ti o ni i ṣe titi di igba ikẹyin. 
Gẹgẹ bi mo ti sọ ṣaaju, igba ijọ yii wọ inu igba ijọ ikẹyin. Ni igba ijọ yii ni Jesu sọ wi pe, “Mo n bọ kan-an-kan” 
(ẹsẹ kọkanla),ati pe nipa igba ijọ ikẹyin, O wi pe, Oun yoo, “pari iṣẹ naa, Yoo si ke e kuru ni ododo nitori iṣẹ 
kukuru ni Oluwa yoo ṣe lori ilẹ aye.” Roomu 9:28. Ṣe akiyesi bi ẹsẹ Iwe Ifihan ori kẹta, ẹsẹ kẹjọ yii ṣe 
lọ-“ilẹkun ti a ṣi silẹ-agbara kekere, Ọrọ Ọlọrun, Orukọ.” Ilẹkun ti a ṣi silẹ yii ni i ṣe pẹlu awọn nnkan mẹtẹẹta 
wọnyi. Bayi, kin ni ilẹkun duro fun?

Ni Johanu 10:7, O sọ wi pe,

“Nigba  naa  ni  Jesu  sọ  fun  wọn  lẹẹkan  si  i  pe,  Lootọ,  lootọ  ni  Mo  wi  fun  un  yin  EMI  NI

ILẸKUN AWỌN AGUTAN.”

Ootọ ni: “EMI NI” NI ilẹkun awọn agutan. Eyi ki i kan n ṣe ọrọ ti o dun un gbọ leti lasan, bi o ṣe ri gẹlẹ ni 
O wi yii. Kiyesi i ni Johanu ori kẹwa, nigba ti Jesu n pa owe yii, O pe ara Rẹ ni Oluṣo-agutan. Nigba ti o ṣe, O 
pe ara Rẹ ni Ilẹkun. Ohun ti Oluṣo-agutan jẹ si awọn agutan ni yii. Oun gan an ni Ilẹkun wọn.

Nigba ti mo wà ni apa ila-oorun agbaye, mo ri i wi pe ni aṣaalẹ, oluṣọ-agutan yoo ko gbogbo awọn 
agutan rẹ jọ. Yoo ko wọn si inu agbo. Yoo kà wọn. Nigba ti o ba da a loju wi pe gbogbo wọn ni o ti wa ninu 
ọgba naa, yoo wa dubulẹ dabu ẹnu ọna ọgba naa, oun funrararẹ yoo wa di ilẹkun agbo ẹran naa. Ko si ẹni ti 
o lee wọle tabi jade lai jẹ wi pe oun ṣi ilẹkun fun un. Oun ni ilẹkun. Ni ọjọ keji bi mo ṣe n lọ pẹlu ọrẹ mi kan 
ninu ọkọ-ti-ko-nile-lori kan, mo saa kiyesi wi pe oluṣọ-agutan kan n da agbo agutan rẹ wa si inu ilu. Lẹsẹkẹsẹ 
ni gbogbo awọn ọkọ duro ki awọn agutan wọnyi lee kọja. Wayi o, awọn ilu apa Ila-oorun aye ko dabi tiwa 
nihin, awa maa n ko gbogbo ọja wa si inu ile; ṣugbọn lọhun, ti wọn dabi ọja awọn agbẹ nla ninu eyi ti a ko 
gbogbo ere oko silẹ lẹba ọna ki awọn ti n kọja baa lee ri i, ki wọn si ra. Mo ni, “Aaa, gbẹgẹdẹ yoo gbina loni 
nigba ti awọn agutan naa ba ri awọn ere-oko ti a ko silẹ nibẹ.” Ṣugbọn bi oluṣọ-agutan naa ṣe ṣaaju awọn 
agutan wọnyi, awọn agutan ṣa n tẹle igbesẹ rẹ kọọkan gẹlẹ ni. Wọn wo awọn ire-oko naa, ṣugbọn agutan 
kan ko fi ẹnu ba ohunkohun. Aaa, i ba ṣe pe mo gbọ ede wọn ni, n ba funrara mi dá gbogbo ọkọ duro, n ba si 
waasu fun wọn lori ohun ti mo ṣẹṣẹ ri tan yii.

Nigba ti o ba jẹ agutan ti i ṣe ti Oluṣọ-agutan Nla naa, taarata ni iwọ yoo tẹle E ninu gbogbo igbeṣẹ Rẹ 
kọọkan gẹgẹ bi awọn agutan yii ti ṣe. Iwọ ko ni gbidanwo lati yisẹ pada si awọn ohun meremere ijọ, tabi ki o 
fetisi ohùn awọn ọjọgbọn ti wọn gba oye D.D tabi Ph.D, tabi L.L.D, ṣugbọn iwọ yoo duro ti Oluṣọ-Agutan 
naa. Bibeli sọ wi pe awọn agutan Rẹ mọ ohun Rẹ wọn yoo si tẹle E, ṣugbọn ohun ajeji yoo mu wọn sa tọ 
Oluṣọ-Agutan wọn tootọ lọ ni. Yin Ọlọrun logo.

Ṣugbọn eleyi nikan kọ ni ohun ti mo ri ati ohun ti mo si kọ nibẹ. Ni ọjọ kan mo bẹrẹ si i ronu nipa awọn 
ọkunrin kan ti mo ri ti wọn n da oriṣiiriiṣi ẹran ninu pápá. Bi ẹnikan ti n da ẹlẹdẹ, ni ẹnikan n da ewurẹ, ti 
ẹnikan n da rakunmi, ti ẹlomiran si n da ibaka abb. Mo wa beere ohun ti wọn n pe awọn ọkunrin wọnyi lọwọ 
ọrẹ mi ti n gbe ibẹ. O dahun wi pe, “Haa, oluṣọ-agutan ni wọn”.

Eyi le fun mi lati gba. Mo ni, “Ṣe o fẹ sọ fun mi wi pe oluṣọ-agutan ni GBOGBO WỌN. Njẹ ki i ṣe agutan 
nikan ni awọn oluṣọ-agutan maa n toju, abi bẹẹ kọ?”

O ni, “O ti o” ẹni ti o ba n daran tabi ko ẹran jẹ̀ jẹ́ oluṣọ-agutan, nitori naa oluṣọ-agutan ni ẹnikẹni ti o ba 
n ko ẹran jẹ̀“

Eleyi ya mi lẹnu. Ṣugbọn mo kiyesi i wi pe iyatọ wa láàárín awọn daran-daran wọnyi ati awọn ti wọn n ṣe 
itọju agutan. Nigba ti alẹ ba lẹ́, gbogbo awọn daran-daran iyoku, ayaafi awọn ti n ṣe itọju agutan yoo fi awọn 
ẹran wọn silẹ sinu papa, wọn a si lọ si ile. Ṣugbọn oluṣọ-agutan yoo ko awọn agutan rẹ jọ si ọdọ rẹ, yoo ko 
wọn lọ si inu ọgba, yoo si dubulẹ si ẹnu ọna, oun funrararẹ yoo wa di ilẹkun awọn agutan naa. Aaa, ẹ yin 
Ọlọrun logo. Oluṣọ-Agutan wa ki i fi wa silẹ laelae, bẹẹ ni ki I kọ wa silẹ. Nigba ti ilẹ ba ṣu, mo fẹ wa ninu 
agbo Rẹ. Mo fẹ wa labẹ itọju Rẹ.

Wayi o, a lee ri i wi pe JESU NI ILẸKUN NAA. Oun ni Ilẹkun awọn agutan. Si kiyesi wi pe Ọrọ Ọlọrun n 
sọ wi pe ILẸKUN NAA ṢI SILẸ. Kin ni yẹn bikoṣe iṣipaya Rẹ? Iṣipaya yii n wa lati fun wa lokun, lati tan imọlẹ 
si Ọrọ Ọlọrun ati lati fi ogo fun Orukọ Rẹ. Ninu awọn igba ijọ meji ti o kẹyin ni Iṣipaya Jesu Kristi Ti i ṣe 
Ọlọrun gbilẹ fun wa lati ri. Bẹẹ ni, a mọ wi pe Ọlọrun ni I ṣe. Bi ko ba ri bẹẹ, bawo ni O ṣe lee jẹ Olugbala 
wa? Ṣugbọn lati mọ wi pe Ki i ṣe ẹni miiran BIKOṢE ỌLỌRUN, ANI WI PE OUN NIKAN NI ỌLỌRUN, ati wi 
pe Oun ni Alfa ati Omega; wi pe, “Jesu yii ni OLUWA ATI KRISTI”-EYI TI O SỌ Ọ DI JESU KRISTI OLUWA, 
BABA, ỌMỌ ATI ẸMI MIMỌ, GBOGBO RẸ NINU ẸNIKAN ṢOṢO-Eyi ti farasin lati awọn igba ijọ ti o ṣaaju, 
ṣugbọn a n ri iṣipaya yii lẹẹkan sii. Iṣipaya ẸNI TI I ṢE ti pada wa. Nitootọ Ọlọrun ki i ṣe Ẹni mẹta ọtọọtọ Ti o 
ni iwa-ẹda Tirẹ kan ti a mọ ọn mọ nitori aladori-ẹnikọọkan ni o n ni iwa-ẹda ọtọọtọ tirẹ. Ti iwa ẹda KAN ba wa, 
aladori ẹnikan ti o ni in gbọdọ wa. Ṣugbọn awọn ti o gbagbọ ninu wi pe eniyan mẹta ni n bẹ ninu Ọlọrun kan, 
ní ọlọrun mẹta ninu Ọlọrun kan, wọn si jẹbi riru ofin akọkọ.

Ṣugbọn iṣipaya Ẹni Ti Ọlọrun i ṣe ti pada de. Nisisinyi ijọ Otitọ lee dagba soke ninu okun lẹẹkan sii. 
Lẹyin ọdunmọdun ati oṣumoṣu, ijọ ti wa mọ Ẹni Ti Oluwa rẹ i ṣe. Lẹẹkan sii, a n ṣe ITẸBỌMI NI ORUKỌ 
JESU OLUWA gẹgẹ bi wọn ti ṣe e gẹlẹ ni Pẹntikọsti.

Jẹ ki n rọ àlá kan ti Ọlọrun fun mi nipa iribọmi ni orukọ Baba, Ọmọ ati Ẹmi Mimọ fun ọ. Eyi ki i ṣe ìran 
ṣugbọn àlá. Mo ni idaniloju pe o mọ wi pe ọkan ninu awọn ibukun awọn igba ijọ ni lati lá àlá nipaṣẹ Ẹmi Mimọ, 
gẹgẹ bi eniyan ti lee ri ìran nipaṣẹ Ẹmi Mimọ kan naa. Mo lá àlá yii ni deedee agogo mẹta owurọ ọjọ abamẹta 
kan. Mo ṣẹṣẹ dide, ti mo fun Josẹfu ni omi mu tan ni. Nigba ti mo pada dubulẹ, lọgan ni orun gbe mi lọ mo si 
lá àlá yii. Mo ri ọkunrin  kan  ti  o  dabi  ẹni  pe  oun  ni  baba  mi.  Ọkunrin  nla  firigbọn  kan  ni.  Bẹẹ  naa  ni  mo  ri

obinrin kan ti o duro gẹgẹ bi iya mi, ṣugbọn ko jọ iya mi, gẹgẹ bi okunrin naa ko ti jọ baba mi. Ọkunrin yii rorò 
pupọ si iyawo rẹ. O ní kumọ onigun mẹta kan ni ọwọ rẹ. O dabi igba ti a ba sọ aake si igi gẹdu, ti o wa yọ 
apola igi onigun mẹta. Bẹẹ ni o ri. Yoo mu kumọ yii yoo si la a mọ iyawo rẹ, yoo si lu u bolẹ. Bi obinrin naa ba 
ṣe n ké ni ilẹ̀ nibẹ, ọkunrin yii yoo ti àyà rẹ sita, yoo si maa yan fanda-fanda kiri bi ẹni wi pe inu rẹ n dun, ti o 
si n ṣogo ninu nínà obinrin olobinrin naa. Ni ìgbàkúgbà ti obinrin yii ba gbiyanju lati rá pálá dide duro, yoo tun 
naa ni kumọ. Inu mi ko dun si ohun ti ọkunrin yii n ṣe, ṣugbọn bi mo ti n ronu lati da a lẹkun, “O sọ si mi lọkan 
pe n ko lee doju ija kọ ọ” - o ti tobi ju. Lọna keji, baba mi ni a ka a si. Ṣugbọn ni isalẹ ọkan mi mo mọ wi pe ki i 
ṣe baba mi. Ati wi pe, ko si si ọkunrin kọkunrin ti o ni aṣẹ lati maa ṣe obinrin lọ́ṣẹ́ bayi. Mo tọ ọ lọ, mo di ọrun 
aṣọ rẹ mu, mo si fa a pada sẹyin. Mo ni, “O kò lẹtọ lati na a” Nigba ti mo sọ bayi, awọn iṣan mi dide, mo si 
dabi i òmìrán. Ọkunrin yii ri awọn iṣan wọnyi, àyà rẹ si ja, ẹru si ba a gidigidi. Mo ni, “Bi o ba tun fi ọwọ rẹ kan 
obinrin yii, a o jọ wọ ṣokoto kan ni”. O rowọ́ lati tun na obinrin naa, bẹẹ ni ala naa pari.

Lọgan ti àlá naa pari ni mo ji. Mo ronu wi pe iru àlá kayeefi wo ni eyi. Bi mo ṣe n ronu wi pe bawo ni mo 
ṣe lá àlá nipa obinrin yii, lojiji ni Oluwa sọkalẹ, mo si mọ wipe Ọlọrun wa ni arọwọto mi, itumọ àlá naa si wa 
lati ọdọ Rẹ. (Ẹyin eniyan mọ wi pe, ki i ṣe wi pe mo ti fun yin ni itumọ ti o pe perepere fun awọn àlá yin nikan, 
ṣugbọn ni ọpọlọpọ igba ni mo ti sọ àlá yin fun yin lai jẹ wi pe ẹ ni lati rọ́ wọn fun mi). Obinrin yii duro fun ijọ 
aye ode oni. Ninu rúdurúdu yii ni a bi mi si-rúdurúdu ti ijọ n bẹ ninu rẹ. Iya ni o yẹ ki obinrin yii jẹ (Oun ni iya 
awọn agbere). Ọkọ rẹ ni awọn ijọ-ti-n-fi-ẹkọ-adamọ-rọpo-Ọrọ Ọlọrun ti o jọba le e lori. Kumọ onigun mẹta rẹ 
ni iribọmi eke, ti mẹtalọkan. Ni igbakugba ti obinrin naa ba bẹrẹ si i dide (ani, ni igbakugba ti awọn ọmọ ijọ ba 
bẹrẹ si i gba Otitọ) yoo tun lu u bolẹ pẹlu ẹkọ eke naa. O tobi to bẹẹ gẹẹ ti ẹru rẹ fi kọkọ ba mi, ṣugbọn ni 
igba ti mo kọju ija si i, mo ri i wi pe mo ni iṣan nla ti o lagbara. Iṣan wọnyi jẹ IṢAN IGBAGBỌ. Abajade àlá naa 
ni wi pe, “niwọn igba ti Ọlọrun wa pẹlu mi, ti O si lee fun mi ni iru okun bayi, nigba naa o yẹ ki n gba ija obinrin 
naa ja, ki n si kọju ija si agbara ijọ-ti-n-fi-ẹkọ-adamọ-rọpo-Ọrọ Ọlọrun aye, ki n si jẹ ki o dẹkun nina obinrin 
naa”.

Wayi o, ki i ṣe wi pe mo n gbiyanju lati gbe ẹkọ igbagbọ-ijọ kan kalẹ lori àlá. Bẹẹ ni n ko gbiyanju lati fi idi 
eyi-keyi ẹkọ igbagbọ-ijọ ti mo gbagbọ mulẹ nipa àlá. Lati Jẹnẹsisi 1:1 de Ifihan 22:21 ni a ti ri i wi pe 
ọkanṣoṣo ni Ẹni Ti Ọlọrun I ṣe. Ṣugbọn ẹkọ adamọ ti mẹtalọkan ti fọ awọn eniyan loju, gbogbo agbanla aye 
si ti tẹwọgba ẹkọ yii, to bẹẹ gẹẹ ti o fi jẹ wi pe lati ri Ọlọrun gẹgẹ bi Ẹni kan fẹrẹ ma ṣeeṣe. Bi awọn eniyan ko 
ba ri OTITỌ wi pe ọkan ni Ẹni Ti Ọlọrun I ṣe, ṣugbọn ti o jẹ wi pe wọn kọju ija si I ni, wọn ko lee loye iyoku 
Otitọ naa nitori IṢIPAYA NAA NI LATI FI JESU KRISTI HAN LÁÀÁRÍN IJỌ RẸ ATI IṢẸ RẸ LÁÀÁRÍN IJỌ FUN 
AWỌN IGBA IJỌ MEJE. Ṣe o ye ọ? Bayi, o da mi loju wi pe o ye ọ.

“Iwo ni okun kekere, o pa Ọrọ Mi mọ, o ko si ṣẹ Orukọ Mi”. Wayi o, a ti fi ẹnu ba a bi okun yii ti n pada 
bọ. Ani, o n pada bọ. Agbara ile ẹjọ-aṣekupani-ti-ijọ aguda ti n wá awọn ti o lodi si ẹkọ rẹ, ti o si n fi iya jẹ wọn 
ti lọ silẹ. Awọn eniyan ti fi ilẹ abinibi wọn silẹ wọn si n beere fun ominira lati jọsin bi wọn ṣe fẹ. Àjàgà agbara 
ijọba ijọ aguda ti bẹrẹ si fọ diẹdiẹ. Awọn ijọba ti bẹrẹ si kọ́gbọn wi pe ko dara lati pọ̀n si ẹyin ẹgbẹ kan lati kọ 
oju ija si ekeji. Ọrọ naa de ibi ti awọn eniyan kan tí ìlépa ati èròngbà wọn dara ṣugbọn ti idari wọn kuna dide 
lati ja fun ẹtọ wọn lati jọsin bi o ti wu wọn. Ohun ti o fẹrẹ jẹ ifi-agbara ẹsin han ti o ga julọ ni igba ijọ yii ni wi 
pe, bi o tilẹ jẹ wi pe ijọba orilẹ-ede Faranse ṣubu nitori bíbi ijọba lulẹ lati ọwọ awọn ara ilu, sibẹ, isọji nla ti 
Wesley pa orilẹ-ede Gẹẹsi mọ kuro lọwọ idoju-ijọba-bolẹ lati ọwọ awọn ara ilu yii, orilẹ-ede Gẹẹsi si di ohun 
elo ni ọwọ Ọlọrun fun ọpọlọpọ ọdun ologo.

A ko i ti ri igba kan ti iwaasu Ọrọ Ọlọrun gaju ti akoko yii lọ ri. Bi Satani ṣe n rọ́ ogunlọgọ awọn ti wọn 
gbagbọ wi pe inu-ẹni-ni-igbagbọ-ẹni jade, bi awọn olufilọlẹ eto-iṣelu-ko-si-Ọlọrun ti n dìde-nlẹ̀, ati bi awọn 
ẹlẹkọ-awọn-ẹsin ti o gba asa ti aye ode oni ṣe n tan ẹkọ-kẹkọ ẹlẹgbin wọn kalẹ,Ọlọrun gbe awọn jagun-jagun 
igbagbọ nla dide; iṣẹ titẹ iwe-idanilẹkọ-igbagbọ kristiani, ifi i kọni ati iwaasu Rẹ ti o ga julọ waye ni akoko yii. A 
ko i ti ri iru awọn oniwaasu ati olukọni Ọrọ Ọlọrun bi ti igba ijọ yii ri, a ko si ni ri iru wọn mọ laelae. Akoko yii ni 
eniyan bi awọn Spurgeon, Parker, McClaren, Edward, Bunyan, Muller, Brainard, Barnes, Bishop dide. Wọn 
ṣe iwaasu ati idanilẹkọ Ọrọ Ọlọrun ati kikọ Ọrọ Ọlọrun silẹ. Wọn ṣe Orukọ Rẹ logo.

IDAJỌ AWỌN EKE JUU

Ifihan 3:9,

“Kiyesi i, Emi o mu awọn ti sinagọgu Satani, awọn ti wọn n wi pe Juu ni awọn, ti wọn ki si i 
ṣe bẹẹ, ṣugbọn ti wọn ṣeke; kiyesi i, Emi o mu ki wọn wa wolẹ niwaju ẹsẹ rẹ, ki wọn si mọ pe 
Emi ti fẹ ọ”.

Wayi o, a lee ṣe akiyesi loju ẹsẹ wi pe wahala awọn Juu eke tabi ti awọn onigbagbọ eke ti wa tẹlẹtẹlẹ ri 
lati Igba Ijọ Keji. Awọn ti wọn pa irọ wi pe Juu ni awọn wọnyi farahan kete lẹyin itujade Ẹmi Mimọ kin-in-ni ti 
igba ijọ àkọ́kọ́, bayi wọn tun fi ara han ni ẹẹkan si i ni igba ijọ keji lẹyin Atunṣe-Ijọ. Dajudaju eyi ko seeṣi ri 
bẹẹ. Nitootọ ki i ṣe eeṣi. Ilana eṣu ni. Ilana yii ni lati fi eniyan ṣe olori ijọ  ki  wọn  si  wa  sọ  wi  pe  awọn  ni  ijọ

akọkọ ati nitori eleyi awọn yẹ fun awọn akanṣe ẹtọ ati anfaani. Jẹ ki n fi eleyi han ọ. Lọjọ naa lọhun, ni Igba Ijọ 
Simaina, awọn wọnyi purọ́ wi pe Juu gidi gan (tabi onigbagbọ) ni awọn, ni igba ti o jẹ wi pe, dajudaju wọn ki i 
ṣe bẹẹ. Ọmọ sinagọgu Satani ni wọn. Awọn ọmọ ẹyin ti Satani ni wọn, nitori ni igba ijọ yii ni a ti ri awọn 
oniwaasu kan ti wọn n tẹgàba lori awọn oniwaasu ẹlẹgbẹ wọn lọna ti Ọrọ Ọlọrun ko fi ọwọ si rara. (Wọn yan 
biṣobu ni gbogbo ẹkùn kọọkan lori awọn alagba ijọ). Ohun ti o ṣẹlẹ lẹyin eleyi ni wi pe ni Igba Ijọ Kẹta, ibi kan 
pato wa ti a n pe ni, “ibujoko Satani”. Igba ijọ yii ni ijọ ati ijọba di tọkọtaya. Pẹlu atilẹyin agbara ijọba, ijọ wa di 
ẹgbẹ ti a ko lee ṣẹgun nipa agbara eniyan.

Bi o tilẹ jẹ wi pe agbara ijọba ṣe atilẹyin ijọ, Ọlọrun fọ agbara yii, Atunṣe-Ijọ si bẹrẹ o si mu Imọlẹ nla wa. 
Ṣugbọn kin ni o wa ṣẹlẹ? Awọn ọmọ ijọ Luther di ẹgbẹ-ti-n-fi-idari-eniyan-rọpo-Ẹmi Mimọ, wọn da ara pọ mọ 
ijọba lẹẹkan sii, bẹẹ ni a ri i ti sinagọgu Satani tun fi ara han lẹẹkan sii ni igba ijọ kẹfa yii. A mọ wi pe awọn 
ẹgbẹ sinagọgu yii ko ni sọ wi pe ti eṣu ni awọn. O ti o. Wọn sọ wi pe ti Ọlọrun ni awọn. Ṣugbọn irọ ni wọn n 
pa. Nitori ẹni ti o ba jẹ Juu tootọ (eyi ni wọn fi ẹnu jẹwọ pe awọn jẹ) jẹ ẹnikan ti o jẹ Juu lati ọkan wa-ni inu 
Ẹmi. Bi o ba jẹ Juu eke ni wọn, nigba naa wọn ni lati jẹ bi Juda ti wi ni ẹsẹ Kọọkandinlogun wi pe, “Wọn KO 
NI Ẹmi Ọlọrun”. Ẹmi Ọlọrun ni o bi awọn ọmọ Ọlọrun. Awọn wọnyi KO NI Ẹmi Ọlọrun, nitori naa awọn wọnyi 
KI I ṢE ọmọ Ọlọrun bi o ti wu ki wọn tako eleyi to, ati ohun iyowu ti wọn ṣe lati lee fi daniloju pe ọmọ Ọlọrun ni 
awọn. OKU ni wọn. Ọmọ ijọ-ti-n-fi-idari-eniyan-rọpo-Ẹmi Mimọ ni wọn, ko si eso Otitọ láàárín wọn. Wọn duro 
lori ẹkọ-eke, ẹkọ-adamọ ati ẹkọ igbagbọ ti ijọ ti ara wọn, Otitọ ko si si ninu wọn, nitori wọn ti gbe igbimọ ti ara 
wọn gaju Ọrọ Ọlọrun lọ.

Jẹ ki n fi ohun ti mo ti n gbiyanju lati kọni lati ẹyin wa nipa awọn ajara meji ti o ti inu ẹmi meji ọtọọtọ jade 
wa han ọ. Wo apẹẹrẹ Jesu ati Judasi. Ọmọ Ọlọrun ni Jesu. Ọmọ egbe ni Judasi. Ọlọrun wọ inu Jesu. Satani 
wọ inu Judasi.

Jesu ni Iṣẹ-iriju-iwaasu ti o kun fun Ẹmi Mimọ, nitori a kọ Ọ pe,

“Ani Jesu ti Nasareti, bi Ọlọrun ti da Ẹmi Mimọ ati agbara le E lori: Ẹni Ti o n kiri ṣe oore, N 
ṣe dida ara gbogbo awọn ti eṣu si pọn loju; nitori Ọlọrun wa pẹlu Rẹ”.

Iṣe Awọn Apọsteli 10:38.

“Nitori a ka a (Judasi) kun wa o si ni IPIN ninu iṣẹ-iriju-iwaasu yii”.

Iṣe Awọn Apọsteli 1:17. Matiu 10:1,

“Nigba ti O si pe awọn ọmọ-ẹyin Rẹ mejeejila si ọdọ, O fi agbara fun wọn lori awọn ẹmi 
aimọ, lati maa le wọn jade ati lati ṣe iwosan gbogbo arun ati gbogbo aisan”.

Ẹmi ti o n bẹ ninu Judasi yii wa ninu rẹ lati ibẹrẹ de opin ni igba iṣẹ-iriju-iwaasu Jesu. Awọn mejeeji ni 
wọn de ibi agbelebu. A kan Jesu mọ agbelebu, O si fi tayọtayọ jọwọ Aye Rẹ lọwọ lọ fun awọn ẹlẹṣẹ. O si 
jọwọ Ẹmi Rẹ fun Ọlọrun. Ẹmi Rẹ lọ si ọdọ Ọlọrun, a si tu U jade si ori ijọ ni ọjọ Pẹntikọsti. Ṣugbọn Judasi 
pokunso, ẹmi rẹ si pada si ọdọ Satani. Ṣugbọn lẹyin Pẹntikọsti, ẹmi yii kan naa ti o wà ninu Judasi pada wá 
si inu ajara eke, eyi si n ba ajara Otitọ dagba. Ṣugbọn ṣe akiyesi wi pe ẹmi Judasi yii ko de Pẹntikọsti rara, 
ko lọ i gba Ẹmi Mimọ, ko lee gba A. Ṣugbọn kin ni ẹmi Judasi yii n fẹ? Apo owo ni o n wa. Aaa, o ni ifẹ owo. O 
si fẹran owo sibẹsibẹ. Ti o ba n lọ kaakiri ni Orukọ Jesu, ti o n ṣe iṣẹ iyanu nla, ti o n ṣe ipade iwaasu Ọrọ 
Ọlọrun nla-nla, sibẹsibẹ owo, ile, ẹkọ ati awọn dukia aye ni o jẹ ẹ logun. Iwọ kiyesara fun ẹmi ti n bẹ ninu wọn 
yii, ki a ma ba tan ọ jẹ. Judasi lọ kaakiri gẹgẹ bi ọkan ninu awọn ọmọ ẹyin mejila naa, o si ṣe awọn iṣẹ iyanu. 
Ṣugbọn KO NI Ẹmi Ọlọrun gẹgẹ bi ohun ini ti ara rẹ. O ni iṣẹ-iriju-iwaasu. Ko de Pẹntikọsti lati gba Ẹmi Mimọ 
nitori ki i ṣe iru tootọ. Ki i ṣe ọmọ Ọlọrun tootọ. O ti o. Bayi gẹlẹ gan ni o ri ninu sinagọgu eṣu ni igba ijọ yii. 
Ma ṣe jẹ ki a tan ọ jẹ. A ko lee tan ọ jẹ ti o ba jẹ ọkan ninu awọn ayanfẹ naa. Jesu wi pe a ko ni tan ọ jẹ.

Bẹẹ ni awọn eniyan wọnyi pe ara wọn ni Kristiani. Ṣugbọn wọn ki i ṣe bẹẹ.

“Emi o mu ki wọn wa wolẹ niwaju ẹsẹ rẹ, ki wọn si mọ pe Emi ti fẹ ọ”.

Kọrinti kin-in-in 6:2a,

“Ẹyin ko ha mọ pe awọn eniyan mimọ ni yoo ṣe idajọ aye ...”

Ki i ṣe wi pe awọn apọsteli mejila yoo wa lori awọn itẹ mejila, ti wọn o maa da awọn ẹya Israẹli lẹjọ 
nikan, ṣugbọn awọn eniyan mimọ yoo da aye lẹjọ pẹlu. Nigba yii ni awọn ti wọn n wi pe ti Ọlọrun ni awọn ati 
wi pe Ọlọrun fẹran awọn, yoo mọ ẹni ti n ṣe ọmọ Ọlọrun gan an, ati ẹni ti Ọmọ fẹran. Bẹẹ ni, ọjọ naa n bọ ti 
eleyi yoo farahan kedere. Awọn ti n jọba lori abala ilẹ aye lọna kan bayi, ti wọn yoo si yá ere kan fun ẹranko 
naa, nipa eyi ti wọn o fi jọba lori gbogbo aye patapata ni igba ijọ ikẹyin, ni oju yoo tì nigba ti Jesu ba de pẹlu 
awọn ẹni mimọ Rẹ lati da aye lẹjọ ninu ododo, Ohun ti a ri  gẹlẹ  ninu  Iwe  Matiu  25  ni  yii,  nigba  ti  O  wi  pe,

“gbogbo” awọn ti wọn padanu ajinde akọkọ ni yoo duro niwaju Onidajọ ati Aya Rẹ.

IYIN NLA ATI ILERI NAA

Ifihan 3:10,

“Nitori ti iwọ ti pa ọrọ suuru Mi mọ, Emi pẹlu yoo pa ọ mọ kuro ninu wakati idanwo ti n bọwa 
de ba gbogbo aye, lati dan awọn ti n gbe ori ilẹ aye wo”.

Kin ni itumọ ohun ti Jesu pe ni, “Ọrọ suuru Rẹ”? Heberu 6:13-15, “Nitori nigba ti Ọlọrun ṣe ileri fun 
Abrahamu, bi ko ti ri ẹni ti o pọju Oun lati fi bura, O fi ara Rẹ bura, wi pe, Nitootọ ni bibukun Emi o bukun fun 
ọ, ati bibisi Emi o mu ọ bi sii. Bẹẹ naa si ni, lẹyin igba ti o fi suuru duro, o ri ileri naa gba”. Ṣe o ri i, Ẹmi 
Ọlọrun n sọrọ nipa Ọrọ Ọlọrun ti a ti fi fun wa. Lati duro de imuṣẹ Ọrọ Ọlọrun yii, a nilo suuru gẹgẹ bi o ti ri 
nipa ti Abrahamu. O duro ṣinṣin bi ẹni ti o n ri Ẹni-Airi naa. O mu suuru, nigba naa ni a mu Ọrọ Ọlọrun ṣe ni 
paripari Rẹ. Ọna yii ni Ọlọrun n gba kọ awọn eniyan Rẹ ni suuru. Njẹ o mọ wi pe bi Ọlọrun ba mu Ọrọ Rẹ ṣẹ 
ni afojuri fun ọ lọgan ti o ba ti gbadura, o ko ní kọ suuru laelae, ṣugbọn iwọ yoo di alaini suuru si i gidigidi ni. 
Jẹ ki n fi otitọ yii han ọ ni ẹkunrẹrẹ si i.

Heberu 11:17,

“Nipa igbagbọ ni Abrahamu, nigba ti a dan an wo, fi Isaaki rubọ: ẹni ti o si ti fi ayọ gba ileri 
wọnni (Ọrọ Ọlọrun) fi ọmọ-bibi rẹ kanṣoṣo rubọ”.

Bi o ti ṣe ri ni yẹn. A dan Abraham u wo LẸYIN ti o gba Ọrọ Ileri Ọlọrun. Ọpọlọpọ wa ro wi pe lọgan ti a 
ba gbadura ni Orukọ Jesu lori awọn ileri daradara Ọlọrun, ko lee si idanwo kankan mọ. Ṣugbọn ni ihin, Ọrọ 
Ọlọrun sọ wi pe a dan Abrahamu wo lẹyin ti o ti gba ileri naa.

Bẹẹ gẹlẹ ni eyi ti ri gẹgẹ bi Orin Dafidi 105:19 ti sọ nipa Josẹfu,

“Titi di igba ti Ọrọ Rẹ de: Ọrọ Ọlọrun dan an wo”.

Ọlọrun fun wa ni awọn ileri ti o tobi jọjọ ti o si ṣe iyebiye. O ti ṣe ileri wi pe Oun yoo mu wọn ṣẹ. Yoo ṣe 
bẹẹ. Ṣugbọn lati igba ti a ba ti gbadura titi di igba ti a o ri idahun wa gba, a gbọdọ kọ bi a ṣe n gba suuru si 
inu ọkan wa, nitori ninu suuru nikan ni Iye yoo jẹ ti wa. Ki Ọlọrun ki O ran wa lọwọ lati lee kọ ẹkọ yii gẹgẹ bi a 
ti ṣe mọ wi pe awọn ara igba ijọ kẹfa kọ suuru. Ti a ba ka akọsilẹ itan igbesi aye awọn akọni Kristiani wọnyi, 
a o ri iyatọ nla láàárín igbesi aye tiwọn ati tiwa, nitori wọn kun fun suuru ati iwa jẹjẹ. Ṣugbọn loni, aini suuru 
ati ikanju ti bori wa.

Oluwa n tẹsiwaju lati sọ fun wọn wi pe, “Nitori pe ẹ ti gba Ọrọ Mi, ẹ si ti fi ṣe iwa hu, ti ẹ si ti ti ipa eleyi di 
onisuuru, Emi yoo pa yin mọ kuro ninu wakati idanwo ti n bọ wa si ori ilẹ aye lati dan gbogbo awọn ti n gbe 
lori ilẹ aye wo”. Ni ihin lẹẹkan si i a tun ri bi igba ijọ sẹ n yọ wọ inu ara wọn, nitori opin igba awọn ẹya alaikọla 
eyi ti yoo pari pẹlu Igba Ipọnju Nla ni ileri yii ba lọ.

“Emi yoo pa ọ mọ kuro ninu wakati idanwo, ti o n bọ wa de ba gbogbo aye, lati dan awọn ti n gbe ori ilẹ 
aye wo”. Eleyi ki i ṣe wi pe a sọ wi pe Ijọ Otitọ yoo fi oju ri, ati wi pe, yoo la Igba Ipọnju Nla kọja. Ti o ba jẹ wi 
pe bẹẹ ni O fẹ sọ, I ba ti sọ bẹẹ. Ṣugbọn ohun ti O wi ni wi pe, “Emi yoo pa ọ mọ kuro ninu wakati idanwo.” 
Aaa, gẹgẹ bi ti ọgba Idẹni gan an ni idanwo yii ri. Yoo jẹ imọran ti o dara, ti o wu ni, ti a gbe dide ni atako 
ojukoroju si Ọrọ Ọlọrun ti a ti pa laṣẹ. Ti a ba si fi ọgbọn eniyan wo o, yoo dabi ẹni wi pe o tọ, yoo fun ni loye, 
yoo si jẹ ohun ti n fun ni ni iye to bẹẹ gẹẹ, ti yoo fi tan aye jẹ.

Awọn ojulowo ogidi ayanfẹ nikan ni a ko ni tan jẹ. Bayi ni idanwo naa yoo ṣe wa. Ipolongo Isọdọkan 
gbogbo ẹsin aye ti o ti bẹrẹ gẹgẹ bi ohun ti o lẹwa ti o si jẹ ohun ibukun (mimu adura Kristi wi pe ki gbogbo 
wa jẹ ọkan ṣẹ) wa di ohun ti o ni agbara iṣelu to bẹẹ gẹẹ ti o fi ipa mu ijọba lati kan-an-nípá fun gbogbo 
eniyan lati dara pọ mọ oun lọna kan tabi omiiran, nipa ṣiṣe igbọran si awọn ilana ti a sọ di ofin, ti yoo fi jẹ wi 
pe ko ni si ẹgbẹ awọn eniyan kankan ti a gba laaye gẹgẹ bi ijọ ayaafi ti wọn ba wa labẹ akoso igbimọ yii lọna 
kan tabi omiiran. Awọn ẹgbẹ keekeeke yoo padanu iwe iforukọsilẹ wọn, ẹtọ, abb., titi ti wọn yoo fi padanu 
gbogbo dukia wọn ati gbogbo ẹtọ lati ṣiṣẹ-iriju awọn-ohun ẹmi ti wọn ni si awọn eniyan.

Fun apẹẹrẹ, lọwọlọwọ bayi ayaafi bi igbimọ awọn oniwaasu ninu ọpọlọpọ ilu, bí ki i ba ni ṣe gbogbo ilu, 
ba fi ọwọ si i, eniyan ko lee ya ile lati ṣe ijọsin ninu rẹ. Lati lee di alufaa ninu ẹgbẹ awọn ọmọ ologun, ni ile 
iwosan abb., ó ti wa fẹrẹ di kan-an-npa bayi fun eniyan lati jẹ ẹni itẹwọgba fun awọn ẹgbẹ ẹlẹsin mẹtalọkan ti 
n polongo Isọkan Ẹsin Agbaye. Bi ifi-pa-mu-ni yii yoo ṣe maa pọ si i, yoo si ma pọ si i, yoo maa nira si i lati 
doju ija kọ ọ, nitori didoju ija kọ ọ tumọ si pipadanu ọpọlọpọ anfaani. Ọpọlọpọ ni yoo ṣubu si inu idanwo yii, 
wọn yoo si tuuba fun ẹgbẹ yii nitori wi pe wọn yoo ro wi pe, o dara lati sin Ọlọrun ni gbangba ninu agbekalẹ 
ẹgbẹ yii ju lati má sin In ni gbangba rara lọ. Ṣugbọn aṣiṣe ni wọn ṣe. Lati gba irọ eṣu gbọ ni lati maa ṣiṣẹ sin



16Igba Ijọ Filadẹlfia

Satani, bi o tilẹ jẹ wi pe iwọ lee fẹ pe e ni Jeofa. Ṣugbọn a ko ni tan awọn ayanfẹ jẹ.

Siwaju si i, ki i ṣe wi pe a o daabo bo ayanfẹ nikan ni, ṣugbọn bi isọdọkan-ẹsin-agbaye yii ṣe n di “ERE 
TI A YA FUN ẸRANKO NAA”, awọn eniyan mimọ yoo lọ ninu igbanilọsoke awọn ayanfẹ. Ohun kekere ti o 
bẹrẹ gẹgẹ bi ohun meremere ti n dun-ni-ninu ni idapọ yii ni Efesu yoo wa di ẹrujẹjẹ Satani ti n dibajẹ, ti si n 
tan gbogbo aye jẹ. Ilana Ijọ Aguda Roomu ati ti Ijọ-awọn-alatako-Ijọ-Aguda yoo parapọ di ọkan, nipa ṣiṣe bẹẹ, 
wọn yoo maa ṣe akoso gbogbo ọrọ̀ agbaye, wọn yoo si fi ipá mu awọn eniyan agbaye lati wọ inu ikẹkun ẹsin 
wọn, tabi ki wọn pa wọn nipa dídù wọn ni anfaani lati tà tabi lati rà, nipa eyi ti wọn i ba ti maa ri ounjẹ oojọ 
wọn. Pẹlu irọrun ni wọn yoo ṣe eleyi, nitori awọn ọmọbinrin agbere naa ti fẹrẹ pada tan si ọdọ rẹ. Lọwọlọwọ 
bayi, o fẹrẹ jẹ gbogbo wura agbaye ni o wa ni ikawọ Roomu. Ọwọ awọn Juu ni gbogbo iwe-sọwedowo ati 
owo-kọrẹnsi wa. Nigba ti asiko ba to, obinrin agbere naa yoo da eto owo ode oni rú nipa kíkó owo-bébà wọle, 
yoo si wa beere fun wura dipo rẹ; lai si wura, eto inawo ode-oni yoo dojúdé. Pakute rẹ yoo mu awọn Juu, 
wọn yoo si darapọ mọ ẹgbẹ naa. Ijọ agbere naa yoo si gba akoso gbogbo agba-nla-aye.

ILERI FUN AWỌN TIRẸ

Ifihan 3: 11-12,

“Kiyesi, Emi n bọ nisisinyi: di eyi ti iwọ ni mu ṣinṣin, ki ẹnikẹni ki o maṣe gba ade rẹ.

Ẹni ti o ba ṣẹgun, oun ni Emi o fi ṣe ọwọn ni Tẹmpili Ọlọrun Mi, oun ki yoo si jade kuro nibẹ 
mọ: Emi o si kọ Orukọ Ọlọrun Mi si i lara ati Orukọ Ilu Ọlọrun Mi, ti I ṣe Jerusalẹmu Titun, Ti o 
n ti Ọrun sọkalẹ lati ọdọ Ọlọrun Mi wa, ati Orukọ titun ti Emi Tikarami.“

A ko nilo lati sọrọ lori ero wi pe O n bọ ni wàrà-wéré. A mọ wi pe O n bọ kankan nitori wi pe a ti wà ni 
opin ọjọ ikẹyin, abi bẹẹ kọ? Ṣugbọn O tẹsiwaju lati sọ wi pe, Di ohun ti o ni mu ṣinṣin, ki ẹnikẹni ma ba a gba 
ade rẹ.

Láàárín igba wahala nla ni Jesu yoo de. Ajinde kan yoo ṣẹlẹ pẹlu bibọ Rẹ. Ọpọlọpọ ni yoo jinde kuro ninu 
erupẹ ilẹ, wọn yoo si goke pẹlu awọn ti wọn wa laaye ti wọn si n duro de bibọ Rẹ. Gbogbo awọn wọnyi ni yoo 
si gba ade. Eeṣe? Nitori ọmọ-Ọlọrun ni wọn. Ajumọ-jọba pẹlu Rẹ ni wọn, wọn n jọba pẹlu Rẹ ni. Ohun ti ade 
yii duro fun ni yii - wọn n jọba, wọn si n ṣe akoso pẹlu Ọba Nla naa Funrararẹ. Eleyi ni ileri fun gbogbo awọn 
ti o ba jiya pẹlu Rẹ ni aye ni ihin -Gbogbo awọn ti o fi ori ti i pẹlu suuru niwọn igba ti wọn mọ wi pe Ọlọrun, 
Onidajọ ododo yoo san wọn ni ẹsan rẹ. Gbogbo awọn ti o jọwọ ohun gbogbo nitori Rẹ ti wọn si fi ohun 
gbogbo le E lọwọ yoo joko pẹlu Rẹ ninu Itẹ Rẹ, wọn yoo si ni ipin ninu Ijọba Ologo Rẹ.

Aaa! Imọran kan n bẹ fun gbogbo wa ni wakati yii. Ọrọ naa ni, Ẹ duro ṣinṣin - ẹ fori ti i. Ẹ maṣe tuuba. Ẹ 
gbe gbogbo ihamọra Ọlọrun wọ - Ẹ lo gbogbo ohun ija ti O ti fun wa - Ẹ lo gbogbo ẹbun ti n bẹ larọwọto yin. 
Ki ẹ si maa wo iwaju pẹlu ayọ nitori Ẹni naa Ti i ṣe Ọba awọn ọba ati Oluwa awọn oluwa yoo dé wa ni ade.

Wayi o, ki i ṣe wi pe O n fun ni ni ade nikan ṣugbọn O wi pe, awọn wọnyi ti n ṣe aya Kristi ni a o sọ di 
ọwọn ninu Tẹmpili Ọlọrun. Ṣugbọn kin ni Tẹmpili Ọlọrun? Jesu pe agọ ara Rẹ ni Tẹmpili. Bẹẹ naa si ni o ri. 
Tẹmpili Ọlọrun ni O jẹ. Ṣugbọn nisisinyi ti o jẹ wi pe awa ni ara Rẹ, Ijọ Ododo ni Tẹmpili Ọlọrun nipa Ẹmi 
Mimọ Ti n gbe inu wa. Bayi, yoo sọ ajagun-ṣẹgun naa di ọwọn ninu Tẹmpili naa. Ṣugbọn kin ni ọwọn? Ọwọn 
jẹ ara ipilẹ ile nitori lori rẹ ni ogiri ati aja ile duro le lori. Yin Oluwa logo! Eyi fi ajagun-ṣẹgun si ipo kan naa pẹlu 
awọn apọsteli ati awọn wolii, nitori Iwe Efesu 2: 19-22, sọ wi pe,

“Njẹ nitori naa ẹyin ki i ṣe alejo ati atipo mọ, ṣugbọn ajumọ jẹ olootọ pẹlu awọn eniyan 
mimọ, ati awọn ara ile Ọlọrun;

A si n gbe yin ro lori ipilẹ awọn apọsteli, ati awọn wolii, Jesu Kristi Tikararẹ jẹ Pataki Okuta-
Igun ile;

Ninu Ẹni Ti gbogbo ile naa, ti a n kọ sọkan pọ n dagba soke ni Tẹmpili mimọ ninu Oluwa: 
Ninu Ẹni Ti a n gbe yin ro pọ pẹlu fun ibujoko Ọlọrun ninu Ẹmi.“

Bẹẹ ni, ẹsẹ kejilelogun wi pe, A ti kọ wa papọ pẹlu wọn. Ohun gbogbo ni o gba ẹnu ILẸKUN NAA (Jesu) 
wọle, o si jẹ ara Tẹmpili naa. Wayi o, nigba ti Ọlọrun ba fi ẹnikan si inu Tẹmpili yii gẹgẹ bi ọwọn, ti O si sọ ọ 
di ara ipilẹ naa, kin ni Ọlọrun n ṣe? Ohun ti O n ṣe ni wi pe O fun un ni iṣipaya Ọrọ Ọlọrun ati ti Ara Rẹ, nitori 
ohun ti awọn apọsteli ati wolii ni gan an ni yii, Matiu 16:17. Oun niyẹn ninu Ọrọ Ọlọrun. Nibẹ ni o duro gbọin-
gbọin. Ko si ẹnikẹni ti o lee le e jade.

Ṣe aṣaro lori ọrọ naa, “ṣiṣẹgun,” Johanu beere wi pe, “Tani ẹni ti n ṣẹgun”? Idahun naa wa taara wi pe, 
“Ẹni ti o gbagbọ pe Jesu ni Kristi naa”. Ko ṣo wi pe aṣẹgun ni ẹni ti o gba Jesu KAN ati Kristi KAN gbọ, 
bikoṣe ẹni ti o gbagbọ wi pe Jesu NI KRISTI NAA - Ẹni KAN - ki i ṣe ẹni meji. Oun ni ẹni naa ti a  baptisi  ni

Orukọ Jesu Kristi Oluwa.

Ọlọrun n sọrọ nipa Aya Kristi nihin. Njẹ o fẹ ri aworan rẹ miiran?

O wa ninu Ifihan 7:4-17,

“Mo si gbọ iye awọn ẹni ti a fi Edidi sami si; awọn ti a sami si jẹ ọkẹ meje-o-le-ẹgbaaji lati 
inu gbogbo ẹya awọn ọmọ Israẹli wa.

Lati inu ẹya Juda a fi Edidi sami si ẹgbaa mẹfa. Lati inu ẹya Rubẹni a fi Edidi sami si ẹgbaa 
mẹfa. Lati inu ẹya Gaadi a fi Edidi sami si ẹgbaa mẹfa.

Lati inu ẹya Aṣeri a fi Edidi sami si ẹgbaa mẹfa. Lati inu ẹya Naftalimu a fi Edidi sami si 
ẹgbaa mẹfa. Lati inu ẹya Manase a fi Edidi sami si ẹgbaa mẹfa.

Lati inu ẹya Simeoni a fi Edidi sami si ẹgbaa mẹfa. Lati inu ẹya Leefi a fi Edidi sami si 
ẹgbaa mẹfa. Lati inu ẹya Isakari a fi Edidi sami si ẹgbaa mẹfa.

Lati inu ẹya Sẹbulọni a fi Edidi sami si ẹgbaa mẹfa. Lati inu ẹya Josẹfu a fi Edidi sami si 
ẹgbaa mẹfa. Lati inu ẹya Bẹnjamini a fi Edidi sami si ẹgbaa mẹfa.

Lẹyin naa, mo ri, si kiyesi, ọpọlọpọ eniyan ti ẹnikẹni ko lee ka, lati inu orilẹ-ede gbogbo, ati 
ẹya, ati eniyan ati lati inu ede gbogbo wa, ni wọn duro niwaju Itẹ, ati niwaju Ọdọ-Agutan naa, a 
wọ wọn ni aṣọ funfun, imọ-ọpẹ si n bẹ ni ọwọ wọn;

Wọn si kigbe ni ohun rara, wi pe, Igbala ni ti Ọlọrun wa Ti o joko lori Itẹ, ati ti Ọdọ-Agutan.

Gbogbo awọn angẹli si duro yi Itẹ naa ka, ati yi awọn agba ati awọn ẹda alaaye mẹrin naa 
ka, wọn wolẹ wọn si dojubolẹ niwaju Itẹ naa wọn si sin Ọlọrun,

Wi pe, Amin: Ibukun, ati ogo, ati ọgbọn, ati ọpẹ, ati agbara, ati ipa fun Ọlọrun wa lae ati 
laelae. Amin.

Ọkan ninu awọn agba naa si dahun, o bi mi pe, Tani awọn wọnyi ti a wọ ni Aṣọ funfun ni? 
Nibo ni wọn si ti wa?

Mo si wi fun un pe, oluwa mi, iwọ ni o lee mọ. O si wi fun mi pe, Awọn wọnyi ni o jade lati inu 
ipọnju nla, wọn si fọ aṣọ wọn, wọn si sọ wọn di funfun ninu Ẹjẹ Ọdọ-Agutan naa.

Nitori naa ni wọn ṣe n bẹ niwaju Itẹ Ọlọrun, ti wọn si n sin In ni ọsan ati ni oru ninu Tẹmpili 
Rẹ; Ẹni Ti o joko lori Itẹ naa yoo si siji bo wọn.

Ebi ki yoo pa wọn mọ, bẹẹ ni oungbẹ ki yoo gbẹ wọn mọ, bẹẹ ni oorun ki yoo pa wọn tabi 
ooru-kooru.

Nitori Ọdọ-Agutan ti n bẹ ni aarin Itẹ naa ni yoo maa ṣe Oluṣọ-Agutan wọn, Ti yoo si maa 
ṣe Amọna wọn si ibi orisun Omi Iye: Ọlọrun yoo si nu omije gbogbo nu kuro ni oju wọn.“

Jesu ti de. O ti fi Edidi di ọkẹ meje ati ẹgbaaji. O yan ẹgbaa mẹfa lati inu ẹya kọọkan. Ṣugbọn ẹgbẹ kan 
wa ti ko si ninu ọkẹ meje ati ẹgbaaji yii, awọn ni a ri ninu ẹsẹ kẹsan de ikẹtadinlogun. Ta wa ni wọn? Awọn 
wọnyi ni Iyawo ti a mu jade lati inu ẹya-awọn-alaikọla. Wọn wa niwaju Itẹ Rẹ lọṣan ati loru. Wọn n sin In ninu 
Tẹmpili Rẹ. Ẹyin-loju Oluwa ni wọn. Awọn ni iyawo Rẹ.

Ibikibi ti Ọkọ-iyawo ba wa ni iyawo n lọ. Oun ki yoo fi iyawo Rẹ silẹ laelae. Ki yoo kuro ni ẹ̀gbẹ́ Rẹ laelae. 
Wọn yoo jọ joko ninu Itẹ Rẹ ni. A o de iyawo ni ade pẹlu ogo ati ọla Rẹ.

“N o kọ Orukọ Ọlọrun Mi ati Orukọ Ilu Ọlọrun Mi si ara rẹ.” Ki si ni Orukọ Ọlọrun? Ọlọrun pẹlu wa ni, tabi 
Immanuẹli, ṣugbọn eyi kọ ni Orukọ ti a fi fun Un. “Iwọ yoo pe Orukọ Rẹ nii Jesu.” Jesu sọ wi pe, “Mo wá ni 
Orukọ Baba Mi, ẹyin ko si gba Mi.” Nitori naa, Orukọ Ọlọrun ni Jesu, Orukọ ti o wa jẹ ni aye ni yẹn. JESU 
KRISTI OLUWA ni. Orukọ wo ni obinrin maa n jẹ nigba ti ọkọ rẹ ba gbe e ni iyawo tan? Orukọ ọkọ rẹ ni. 
Orukọ Rẹ ni Yoo fi fun Iyawo Rẹ nigba ti O ba gba a si ọdọ ara Rẹ.

Ifihan 21:1-4,

“Mo si ri Ọrun Titun kan ati Aye Titun kan: nitori pe Ọrun ti iṣaaju ati aye iṣaaju ti kọja lọ; 
okun ko si si mọ.

Mo si ri Ilu Mimọ ni, Jerusalẹmu Titun n Ti Ọrun sọkalẹ lati ọdọ Ọlọrun wa, ti a mura silẹ bi

iyawo ti a ṣe lọṣọ fun ọkọ rẹ.

Mo si gbọ ohun nla kan lati ori Itẹ ni wa, n wi pe, Kiyesi, Agọ Ọlọrun wa pẹlu awọn eniyan, 
Oun o si ba wọn gbe, wọn o si maa jẹ eniyan Rẹ, ati Ọlọrun Tikararẹ yoo wa pẹlu wọn, Yoo si 
maa jẹ Ọlọrun wọn.

Ọlọrun yoo nu omije gbogbo nu kuro ni oju wọn; ki yoo si iku mọ, tabi ọfọ, tabi ẹkun, bẹẹ ni 
ki yoo si irora mọ: nitori pe ohun atijọ ti kọja lọ.“

Eyi ma dara o. Gbogbo awọn ileri Ọlọrun ologo nì ti ṣẹ. Gbogbo rẹ yoo dopin. Iyipada naa yoo ti pari. 
Ọdọ Agutan ati aya Rẹ yoo wa ni pẹlẹputu titi laelae ninu gbogbo awọn iṣẹ aṣepe Ọlọrun. Ṣe apejuwe bi o ti 
logo to? Tani lee ṣe e? Ko si. Ṣe aṣaro nipa rẹ? La ala nipa rẹ? Ka ohun ti Ọrọ Ọlọrun sọ nipa rẹ? Bẹẹ ni, a 
lee ṣe gbogbo awọn iwọnyi, sibẹ ipa bin-in-tin ninu rẹ ni a lee mọ titi di igba ti o ba fi di okodoro ni igba ajinde 
akọkọ.

“N o si kọ Orukọ Mi TUNTUN si ara rẹ.”

Orukọ Mi Tuntun. Nigba ti OHUN GBOGBO ba di ọtun nigba naa ni Oun naa yoo gba Orukọ Tuntun kan. 
Orukọ yii ni yoo si jẹ Orukọ aya Rẹ pẹlu. Ko si ẹnikẹni ti o lee fi inu gbe ohun ti Orukọ yii yoo jẹ wo. O ni lati jẹ 
iṣipaya tí Ẹmi fi fun ni lai-ni-tabi-ṣugbọn, to bẹẹ gẹgẹ ti ẹnikẹni ko ni lee sẹ ẹ. Ṣugbọn ko si iyemeji, Yoo fi 
Orukọ naa pamọ titi di ọjọ ti O ba fẹ lati kede Rẹ. O to fun wa lati mọ wi pe Orukọ naa yoo dara ju ohunkohun 
ti a lee fi oju-inu gbe wo lọ.

IGBA-NI-NIYANJU IKẸYIN SI IGBA IJỌ YII

Ifihan 3:13,

“Ẹni ti o ba ni eti, ki o gbọ ohun ti Ẹmi n sọ fun awọn ijọ.”

Gbogbo igba ijọ kọọkan ni n pari pẹlu ikilọ yii kan naa. Ìrawọ́ ẹbẹ Ẹmi nigba gbogbo ni yii: wi pe ki awọn 
ijọ fi eti si Ohun Oluwa. Ni igba ijọ yii paapaa Ohun ẹbẹ yii wá le kikankikan si i ju ti awọn igba ijọ ti o ṣaaju rẹ 
lọ, nitori wi pe ni igba ijọ yii ni bibọ Oluwa sunmọle gidigidi nitootọ. Ibeere naa lee jẹ jade wi pe, “Bi igba ijọ 
miiran ba ṣi n bọ wa lẹyin eleyi, kin ni o fa ikanju yii?” Nihin ni idahun ibeere yii wa. Igba ijọ ikẹyin yoo jẹ eleyi ti 
o kuru jọjọ. Iṣẹ kukuru - Iṣẹ aṣekagba ni. Ki i tilẹ i ṣe wi pe eleyi ri bẹẹ nikan, ṣugbọn a ni lati ranti wi pe ni oju 
Ọlọrun akoko n sare tete ni; ani, ẹgbẹrun ọdun dabi ọjọ kan. Bi o ba si jẹ wi pe O n bọ láàárín wakati melo 
kan, gẹgẹ bi O ṣe n wo asiko, nigba naa o yẹ ki O kilọ fun wa pẹlu gbogbo aijafara, ki Ohun Rẹ si maa dún 
nigba gbogbo ninu ọkan wa lati wa ni imurasilẹ fun bibọ Rẹ. Aaa, ọpọlọpọ ohùn ni n bẹ ninu aye.

Ọpọlọpọ wahala ati aini ni n kigbe fun akiyesi wa, ṣugbọn laelae, a ko lee ri ohùn ti o ṣe pataki, ti o si yẹ 
fun akiyesi wa gẹgẹ bi Ohun Ẹmi Ọlọrun. Nitori naa, “Ẹni ti o ba ni eti jẹ ki o gbọ ohun ti Ẹmi n sọ fun awọn 
ijọ.”


